
Ἀγγελικῆς σοφίης ἀµαρύγµατα πολλὰ κιχήσας 
Ἀνθρώποις ἀνέφηνας ἰδεῖν νοοσύνθετον Ἄστρον. 
 

 

Τῷ συµπρεσβυτέρῳ Τιµοθέῳ ∆ιονύσιος ὁ πρεσβύτερος 

ΠΕΡΙ ΤΗΣ ΟΥΡΑΝΙΑΣ ΙΕΡΑΡΧΙΑΣ 
 
 

ΚΕΦΑΛΑΙΟΝ Α΄ 
Ὅτι πᾶσα θεία ἔλλαµψις κατὰ ἀγαθότητα ποικίλως εἰς τὰ προνοούµενα προϊοῦσα µένει ἁπλῆ 

καὶ οὐ τοῦτο µόνον, ἀλλὰ καὶ ἑνοποιεῖ τὰ ἐλλαµπόµενα 
 
1. «Πᾶσα δόσις ἀγαθὴ καὶ πᾶν δώρηµα τέλειον ἄνωθέν ἐστι καταβαῖνον ἀπο τοῦ Πατρὸς τῶν 

φωτων». Ἀλλὰ καὶ πᾶσα πατροκινήτου φωτοφανείας πρόοδος εἰς ἡµᾶς ἀγαθοδότως φοιτῶσα πάλιν 
ὡς ἑνοποιὸς δύναµις ἀνατατικῶς ἡµᾶς ἀναπλοῖ καὶ ἐπιστρέφει πρὸς τὴν τοῦ συναγωγοῦ Πατρὸς 
ἑνότητα καὶ θεοποιὸν ἁπλότητα. Καὶ γὰρ «Ἐξ αὐτοῦ τὰ πάντα καὶ εἰς αὐτὸν» ὡς ὁ ἱερὸς ἔφη λόγος. 

2. Οὐκοῦν Ἰησοῦν ἐπικαλεσάµενοι, τὸ πατρικὸν, φῶς, τὸ ὂν «τὸ ἀληθινόν, ὁ φωτίζει πάντα 
ανθρωπον ἐρχόµενον εις τὸν κόσµον», δι' οὗ τὴν πρὸς τὸν ἀρχίφωτον Πατέρα προσαγωγὴν 
ἐσχήκαµεν, ἐπὶ τὰς τῶν ἱερωτάτων Λογίων πατροπαραδότους ἐλλάµψεις ὡς ἐφικτὸν ἀνανεύσωµεν, 
καὶ τὰς ὑπ' αὐτῶν συµβολικῶς ἡµῖν καὶ ἀναγωγικῶς ἐκφανθείσας τῶν οὐρανίων νοῶν ἱεραρχίας ὡς 
οἷόν τέ ἐσµεν ἐποπτεύσωµεν, καὶ τὴν ἀρχικὴν καὶ ὑπεράρχιον τοῦ θεαρχικοῦ Πατρὸς φωτοδοσίαν, ἣ 
τὰς τῶν ἀγγέλων ἡµῖν ἐν τυπωτικοῖς συµβόλοις ἐκφαίνει µακαριωτάτας ἱεραρχίας, ἀύλοις καὶ 
ἀτρεµέσι νοὸς ὀφθαλµοῖς εἰσδεξάµενοι πάλιν ἐξ αὐτῆς ἐπὶ τὴν ἁπλῆν αὐτῆς ἀναταθῶµεν ὀικτῖνα. 
Καὶ γὰρ οὐδὲ αὐτὴ πώποτε τῆς οἰκείας ἑνικῆς ἐνδότητος ἀπολείπεται, πρὸς ἀναγωγικὴν δὲ καὶ 
ἑνοποιὸν τῶν προνοουµένων σύγκρασιν ἀγαθοπρεπῶς πληθυνοµένη καὶ προϊοῦσα µένει τε ἔνδον 
ἑαυτῆς ἀραρότως ἐν ἀκινήτῳ ταὐτότητι µονίµως πεπηγυῖα καὶ τοὺς ἐπ' αὐτὴν ὡς θεµιτὸν 
ἀνανεύοντας ἀναλόγως αὐτοῖς ἀνατείνει καὶ ἑνοποιεῖ κατὰ τὴν ἁπλωτικὴν αὐτῆς ἕνωσιν. Καὶ γὰρ 
οὐδὲ δυνατὸν ἑτέρως ἡµῖν ἐπιλάµψαι τὴν θεαρχικὴν ἀκτῖνα µὴ τῇ ποικιλίθι τῶν ἱερῶν 
παραπετασµάτων ἀναγωγικῶς περικεκαλυµµένην καὶ τοῖς καθ' ἡµᾶς προνοίᾳ πατρικῆ συµφυῶς καὶ 
οἰκείως διεσκευασµένην. 

3. ∆ιὸ καὶ τὴν ὁσιωτάτην ἡµῶν ἱεραρχίαν ἡ τελετάρχις ἱεροθεσία τῆς τῶν οὐρανίων ἱεραρχιῶν 
ὑπερκοσµίου µιµήσεως ἀξιώσασα καὶ τὰς εἰρηµένας ἀυλους ιεραρχίας ὑλαίοις σχήµασι καὶ 
µορφωτικαῖς συνθέσεσι διαποικίλασα παραδέδωκεν, ὅπως ἀναλόγως ἡµῖν αὐτοῖς ἀπὸ τῶν 
ἱερωτάτων πλάσεων ἐπὶ τὰς ἁπλᾶς καὶ ἀτυπώτους ἀναχθῶµεν ἀναγωγὰς καὶ ἀφοµοιώσεις, ἐπεὶ µηδὲ 
δυνατόν ἐστι τῷ καθ' ἡµᾶς νοί πρὸς τὴν ἄϋλον ἐκείνην ἀναταθῆναι τῶν οὐρανίων ἱεραρχιῶν 
µίµησίν τε καὶ θεωρίαν, εἰ µὴ τῇ κατ᾽ αὐτὸν ὑλαίᾳ χειραγωγίᾳ χρήσαιτο τὰ µὲν φαινόµενα κάλλη τῆς 
ἀφανοῦς εὐπρεπείας ἀπεικονίσµατα λογιζόµενος καὶ τὰς αἰσθητἀς εὐωδίας ἐκτυπώµατα τῆς νοητῆς 
διαδόσεως καὶ τῆς ἀὖλου φωτοδοσίας εἰκόνα τὰ ὑλικὰ φῶτα καὶ τῆς κατὰ νοῦν θεωρητικῆς 
ἀποπληρώσεως τὰς διεξοδικὰς ἱερὰς µαθητείας καὶ τῆς ἐναρµονίου πρὸς τὰ θεῖα καὶ τεταγµένης 
ἕξεως τὰς τῶν ἐνθάδε διακοσµήσεων τάξεις καὶ τῆς Ἰησοῦ µετουσίας τὴν τῆς θειοτάτης εὐχαριστίας 
µετάληψιν, καὶ ὅσα ἄλλα ταῖς οὐρανίαις µὲν οὐσίαις ὑπερκοσµίως, ἡµῖν δὲ συµβολικῶς 
παραδέδοται. Ταύτης οὖν ἕνεκα τῆς ἡµῶν ἀναλόγου θεώσεως ἡ φιλάνθρωπος τελεταρχία καὶ τὰς 
οὐρανίας ἱεραρχίας ἡµῖν ἀναφαίνουσα καὶ συλλειτουργὸν αὐτῶν τελοῦσα τὴν καθ' ἡµᾶς ἱεραρχίαν 
τῇ πρὸς δύναµιν ἡµῶν ἀφοµοιώσει τῆς θεοειδοῦς αὐτῶν ἱερώσεως αἰσθηταῖς εἰκόσι τοὺς 
ὑπερουρανίους ἀνεγράψατο νόας ἐν ταῖς ἱερογραφικαῖς τῶν λογίων συνθέσεσιν, ὅπως ἂν ἡµᾶς 
ἀναγάγοι διὰ τῶν αἰσθητῶν ἐπὶ τὰ νοητὰ κἀκ τῶν ἱεροπλάστων συµβόλων ἐπὶ τὰς ἁπλᾶς τῶν 
οὐρανίων ἱεραρχιῶν ἀκρότητας. 

ΚΕΦΑΛΑΙΟΝ Β΄ 

Ὅτι πρεπόντως τὰ θεῖα καὶ οὐράνια καὶ διὰ τῶν ἀνοµοίων συµβόλων ἐκφαίνεται 
 
1. Χρὴ τοιγαροῦν ὡς οἶµαι πρῶτον ἐκθέσθαι τίνα µὲν εἶναι σκοπὸν ἁπάσης ἱεραρχίας οἰόµεθα καὶ 

τί τοὺς αὑτῆς ἑκάστη θιασώτας ὀνίνησιν, ἑξῆς δὲ τὰς οὐρανίας ἱεραρχίας ὑµνῆσαι κατὰ τὴν αὐτῶν 
ἐν τοῖς λογίοις ἐκφαντορίαν, ἑποµένως τε τούτοις εἰπεῖν ὁποίαις ἱεραῖς µορφώσεσι τὰς οὐρανίας 
σχηµατίζουσι διακοσµήσεις αἱ τῶν λογίων ἱερογραφίαι, καὶ πρὸς ποίαν ἀναχθῆναι χρὴ διὰ τῶν 
πλασµάτων ἁπλότητα, ὅπως µὴ καὶ ἡµεῖς ὡσαύτως τοῖς πολλοῖς ἀνιέρως οἰώµεθα τοὺς οὐρανίους 
καὶ θεοειδεῖς νόας πολύποδας εἶναί τινας καὶ πολυπροσώπους καὶ πρὸς βοῶν κτηνωδίαν ἢ πρὸς 
λεόντων θηριοµορφίαν τετυπωµένους καὶ πρὸς ἀετῶν ἀγκυλόχειλον εἶδος ἢ πρὸς πτηνῶν τριχώδη 
πτεροφυίαν διαπεπλασµένους καὶ τροχούς τινας πυρώδεις ὑπὲρ τὸν οὐρανὸν φανταζώµεθα καὶ 
θρόνους ὑλαίους τῇ θεαρχίᾳ πρὸς ἀνάκλισιν ἐπιτηδείους καὶ ἵππους τινὰς πολυχρωµάτους καὶ 
δορυφόρους ἀρχιστρατήγους καὶ ὅσα ἄλλα πρὸς τῶν λογίων ἡµῖν ἱεροπλάστως ἐν ποικιλίᾳ τῶν 
ἐκφαντορικῶν συµβόλων παραδέδοται. Καὶ γὰρ ἀτεχνῶς ἡ θεολογία ταῖς ποιητικαῖς ἱεροπλαστίαις 
ἐπὶ τῶν ἀσχηµατίστων νοῶν ἐχρήσατο τὸν καθ' ἡµᾶς ὡς εἴρηται νοῦν ἀνασκεψαµένη καὶ τῆς οἰκείας 
αὐτῷ καὶ συµφυοῦς ἀναγωγῆς προνοήσασα καὶ πρὸς αὐτὸν ἀναπλάσασα τὰς ἀναγωγικὰς 
ἱερογραφίας. 

2. Εἰ δέ τῳ δοκεῖ τὰς µὲν ἱερὰς ἀποδέχεσθαι συνθέσεις ὡς τῶν ἁπλῶν ἐφ' ἑαυτῶν ἀγνώστων τε καὶ 
ἀθεωρήτων ἡµῖν ὑπαρχόντων, ἀπεµφαινούσας δὲ οἴεται τὰς τῶν ἁγίων νοῶν ἐν τοῖς Λογίοις 
εἰκονογραφίας καὶ πᾶσαν ὡς εἰπεῖν τὴν ἀπότοµον ταύτην τῶν ἀγγελικῶν ὀνοµάτων σκηνὴν καὶ 
χρῆναί φησι τοὺς θεολόγους ἐπὶ σωµατοποιίαν ὅλως τῶν ἀσωµάτων ἐληλυθότας οἰκείοις αὐτὰ καὶ 
ὡς δυνατὸν συγγενέσιν ἀναπλάττειν τε καὶ ἐκφαίνειν σχηµατισµοῖς ἐκ τῶν παρ' ἡµῖν τιµιωτάτων 
καὶ ἀυλων ποσῶς καὶ ὑπερκειµένων οὐσιῶν καὶ µὴ ταῖς οὐρανίαις καὶ θεοειδέσιν ἁπλότησι τὰς ἐπὶ 
γῆς ἐσχάτας περιτιθέντας πολυµορφίας (τὸ µὲν γὰρ ἡµῶν τε ἀναγωγικώτερον ἔµελλεν εἶναι καὶ τὰς 
ὑπερκοσµίους ἐκφαντορίας οὐ κατῆγεν εἰς τὰς ἀπεµφαινούσας ἀνοµοιότητας, τὸ δὲ καὶ εἰς τὰς θείας 
ἀθέσµως ἐξυβρίζειν δυνάµεις καὶ τὸν ἡµέτερον ἴσως ἀποπλανᾶν νοῦν εἰς τὰς ἀνιέρους αὐτὸν 
ἐνιζάνον' συνθέσεις, καὶ τάχα καὶ οἰήσεται τὰ ὑπερουράνια λεοντείωνιο τινῶν καὶ ἱππείων ἑσµῶν 
ἀποπεπληρῶσθαι καὶ µυκητικῆς ὑµνολογίας καὶ ὀρνιθείας ἀγελαρχίας καὶ ζῴων ἄλλων καὶ ὑλῶν 
ἀτιµοτέρων, ὅσα πρὸς τὸ ἄτοπον καὶ νόθον καὶ ἐµπαθὲς ἀποκλιθεῖσαι διαγράφουσιν αἱ κατὰ πᾶν 
ἀνόµοιοι τῶν δῆθεν ἐκφαντορικῶν Λογίων ὁµοιότητες), ἀλλ' ἡ τῆς ἀληθείας ὡς οἶµαι ζήτησις 
ἀποδείκνυσι τὴν τῶν Λογίων ἱερωτάτην σοφίαν ἐν ταῖς τῶν οὐρανίων νοῶν µορφώσεσιν ἑκατέρου 
κοµιδῇ προνοήσασαν ὡς µήτε εἰς τὰς θείας, ὡς ἂν φαίη τις, ἐξυβρίσαι δυνάµεις, µήτε µὴν εἰς τὰς 
χαµαιζήλους ἡµᾶς ἐµπαθῶς ἐµπαγῆναι τῶν εἰκόνων ταπεινότητας. Ὅτι µὲν γὰρ εἰκότως 
προβέβληνται τῶν ἀτυπώτων οἱ τύποι καὶ τὰ σχήµατα τῶν ἀσχηµατίστων, οὐ µόνην αἰτίαν φαίη τις 
εἶναι τὴν καθ' ἡµᾶς ἀναλογίαν ἀδυνατοῦσαν ἀµέσως ἐπὶ τὰς νοητὰς ἀνατείνεσθαι θεωρίας καὶ 
δεοµένην οἰκείων καὶ συµφυῶν ἀναγωγιῶν, αἳ τὰς ἐφικτὰς ἡµῖν µορφώσεις προτείνουσι τῶν 
ἀµορφώτων καὶ ὑπερφυῶν θεαµάτων, ἀλλ' ὅτι καὶ τοῦτο τοῖς µυστικοῖς Λογίοις ἐστὶ 
πρεπωδέστατον τὸ δι' ἀποῤῥήτων καὶ ἱερῶν αἰνιγµάτων ἀποκρύπτεσθαι καὶ ἄβατον τοῖς πολλοῖς 
τιθέναι τὴν ἱερὰν καὶ κρυφίαν τῶν ὑπερκοσµίων νοῶν ἀλήθειαν. Ἔστι γὰρ οὐ πᾶς ἱερὸς οὐδὲ 
πάντων, ὡς τὰ Λόγιά φησιν, ἡ γνῶσις. 
Εἰ δὲ τὰς ἀπεµφαινούσας εἰκονογραφίας αἰτιάσοιτό τις αἰδεῖσθαι, λέγων ἀνατιθέναι τὰ οὕτως 

αἰσχρὰ µορφώµατα ταῖς θεοειδέσι καὶ ἁγιωτάταις διακοσµήσεσιν, ἀπόχρη πρὸς αὐτὸν εἰπεῖν ὡς 
διττός ἐστι τῆς ἱερᾶς ἐκφαντορίας ὁ τρόπος. 

3. Ὁ µὲν ὡς εἰκὸς διὰ τῶν ὁµοίων προϊὼν ἱεροτύπων εἰκόνων, ὁ δὲ διὰ τῶν ἀνοµοίων µορφοποιῖῶν 
εἰς τὸ παντελῶς ἀπεοικὸς καὶ ἀπεµφαῖνον πλαττόµενος. Ἀµέλει καὶ τὴν σεβασµίαν τῆς ὑπερουσίου 
θεαρχίας µακαριότητα τῶν ἐκφαντορικῶν Λογίων αἱ µυστικαὶ παραδόσεις ποτὲ µὲν ὡς λόγον καὶ 
νοῦν καὶ οὐσίαν ὑµνοῦσι, τὴν θεοπρεπῆ λογιότητα καὶ σοφίαν αὐτῆς δηλοῦσαι καὶ ὄντως οὖσαν 
ὕπαρξιν καὶ τῆς τῶν ὄντων ὑπάρξεως αἰτίαν ἀληθινήν, καὶ ὡς φῶς αὐτὴν ἀναπλάττουσι καὶ ζωὴν 
ἀποκαλοῦσι, τῶν τοιούτων ἱερῶν ἀναπλασµάτων σεµνοτέρων µὲν ὄντων καὶ τῶν προσύλων 
µορφώσεων ὑπερκεῖσθαί πως δοκούντων, ἀποδεόντων δὲ καὶ οὕτω τῆς θεαρχικῆς πρὸς ἀλήθειαν 
ἐµφερείας (ἔστι γὰρ ὑπὲρ πᾶσαν οὐσίαν καὶ ζωήν, οὐδενὸς µὲν αὐτὴν φωτὸς χαρακτηρίζοντος 
παντὸς δὲ λόγου καὶ νοῦ τῆς ὁµοιότητος αὐτῆς ἀσυγκρίτως ἀπολειποµένων), ποτὲ δὲ ταῖς 
ἀποφατικαῖς ἐκφαντορίαις ὑπὸ τῶν αὐτῶν Λογίων ὑπερκοσµίως ὑµνεῖται, ἀόρατον αὐτὴν καὶ 

ἄπειρον καὶ ἀχώρητον ἀποκαλούντων καὶ τὰ <λοιπὰ> ἐξ ὧν οὐ τί ἐστιν, ἀλλὰ τί οὐκ ἔστι 
σηµαίνεται. Τοῦτο γὰρ ὡς οἶµαι καὶ κυριώτερόν ἐστιν ἐπ' αὐτῆς, ἐπείπερ, ὡς ἡ κρυφία καὶ ἱερατικὴ 
παράδοσις ὑφηγήσατο, τὸ µὲν οὐκ εἶναι κατά τι τῶν ὄντων αὐτὴν ἀληθεύοµεν, ἀγνοοῦµεν δὲ τὴν 
ὑπερούσιον αὐτῆς καὶ ἀνόητον καὶ ἄῤῥητον ἀοριστίαν. Εἰ τοίνυν αἱ µὲν ἀποφάσεις ἐπὶ τῶν θείων 
ἀληθεῖς, αἱ δὲ καταφάσεις ἀνάρµοστοι τῇ κρυφιότητι τῶν ἀποῤῥήτων, οἰκειοτέρα µᾶλλόν ἐστιν ἐπὶ 
τῶν ἀοράτων ἡ διὰ τῶν ἀνοµοίων ἀναπλάσεων ἐκφαντορία. 
Τιµῶσι τοιγαροῦν, οὐκ αἴσχους ἀποπληροῦσι τὰς οὐρανίας διακοσµήσεις αἱ τῶν Λογίων 

ἱερογραφίαι ταῖς ἀνοµοίοις αὐτὰς µορφοποιίαις ἐκφαίνουσαι καὶ διὰ τούτων ἀποδεικνῦσαι τῶν 
ὑλικῶν ἁπάντων ὑπερκοσµίως ἐκβεβηκυίας. Ὅτι δὲ καὶ τὸν ἡµέτερον νοῦν ἀνάγουσι µᾶλλον αἱ 
ἀπεµφαίνουσαι τῶν ὁµοιοτήτων, οὐκ οἶµαί τινα τῶν εὐφρονούντων ἀντερεῖν. Εἰς µὲν γὰρ τὰς 
τιµιωτέρας ἱεροπλαστίας εἰκός ἐστι καὶ πλανηθῆναι, χρυσοειδεῖς τινας οἰοµένους εἶναι τὰς οὐρανίας 
οὐσίας καὶ φωτοειδεῖς τινας ἄνδρας καὶ ἐξαστράπτοντας, εὐπρεπεῖς, ἠµφιεσµένους ἐσθῆτα φανὴν 
καὶ τὸ πυρῶδες ἀβλαβῶς ἀποστίλβοντας καὶ ὅσοις ἄλλοις ὁµοιοτυπώτοις κάλλεσιν ἡ θεολογία τοὺς 
οὐρανίους εσχηµάτισε νόας, Ὅπερ ἵνα µὴ πάθοιεν οἱ µηδὲν τῶν φαινοµένων καλῶν ὑψηλότερον 
ἐννενοηκότες, ἡ τῶν ὁσίων θεολόγων ἀνατατικὴ σοφία καὶ πρὸς τὰς ἀπεµφαινούσας ἀνοµοιότητας 
ἱερῶς κατάγεται, µὴ συγχωροῦσα τὸ πρόσυλον ἡµῶν εἰς τὰς αἰσχρὰς εἰκόνας ἀποµένον 
ἐπαναπαύεσθαι, διανιστῶσα δὲ τὸ ἀνωφερὲς τῆς ψυχῆς καὶ ὑπονύττουσα τῇ δυσµορφίᾳ τῶν 
συνθηµάτων ὡς µήτε θεµιτοῦ µηδὲ ἀληθοῦς δοκοῦντος εἶναι µηδὲ τοῖς ἄγαν προσύλοις, ὅτι τοῖς 
οὕτως αἰσχροῖς ἐµφερῆ πρὸς ἀλήθειάν ἐστι τὰ ὑπερουράνια καὶ θεῖα θεάµατα. Ἄλλως τε καὶ τοῦτο 
ἐννοῆσαι χρὴ τὸ µηδὲ ἓν τῶν ὄντων εἶναι καθόλου τῆς τοῦ καλοῦ µετουσίας ἐστερηµένον, εἴπερ, ὡς 
ἡ τῶν Λογίων ἀλήθειά φησι, «Πάντα καλὰ λίαν». 

4. Ἔστιν οὖν ἐκ πάντων αὐτῶν ἐπινοῆσαι καλὰς θεωρίας καὶ τοῖς νοητοῖς τε καὶ νοεροῖς ἐκ τῶν 
ὑλαίων ἀναπλάσαι τὰς λεγοµένας ἀνοµοίους ὁµοιότητας, ἑτέρῳ τρόπῳ τῶν νοερῶν ἐχόντων ἃ τοῖς 
αἰσθητοῖς ἑτεροίως ἀπονενέµηται. Καὶ γὰρ ὁ θυµὸς τοῖς µὲν ἀλόγοις ἐξ ἐµπαθοῦς ὁρµῆς ἐγγίνεται 
καὶ πάσης ἀλογίας ἐστὶν ἀνάπλεως ἡ θυµοειδὴς αὐτῶν κίνησις, ἀλλ' ἐπὶ τῶν νοερῶν ἑτέρῳ τρόπῳ 
χρὴ τὸ θυµικὸν ἐννοῆσαι, δηλοῦν ὡς οἶµαι τὴν ἀῤῥενωπὸν αὐτῶν λογιότητα καὶ τὴν ἀµείλικτον ἕξιν 
ἐν ταῖς θεοειδέσι καὶ ἀµεταβόλοις ἱδρύσεσιν. Ὡσαύτως ἐπιθυµίαν µὲν εἶναί φαµεν ἐπὶ τῶν ἀλόγων 
ἀπερίσκεπτόν τινα καὶ πρόσυλον ἐξ ἐµφύτου κινήσεως ἢ συνηθείας ἐν τοῖς ὀιλλοιωτοῖς ἀκρατῶς 
ἐγγινοµένην προσπάθειαν καὶ τὴν ἄλογον τῆς σωµατικῆς ὀρέξεως ἐπικράτειαν ἅπαν τὸ ζῷον 
ὠθούσης ἐπὶ τὸ κατ' αἴσθησιν ἐπιθυµητόν, ὅταν δὲ τὰς ἀνοµοίους ὁµοιότητας τοῖς νοεροῖς 
περιτιθέντες ἐπιθυµίαν αὐτοῖς περιπλάσωµεν, ἔρωτα θεῖον αὐτὴν ἐννοῆσαι χρὴ τῆς ὑπὲρ λόγον καὶ 
νοῦν ἀϋλίας καὶ τὴν ἀκλινῆ καὶ ἀνένδοτον ἔφεσιν τῆς ὑπερουσίως ἁγνῆς καὶ ἀπαθοῦς θεωρίας καὶ 
τῆς πρὸς ἐκείνην τὴν καθαρὰν καὶ ἀκροτάτην διαύγειαν καὶ τὴν ἀφανῆ καὶ καλλοποιὸν εὐπρέπειαν 
αἰωνίας ὄντως καὶ νοητῆς κοινωνίας. Καὶ τὸ ἀκρατὲς ἐκλάβοιµεν ἐπὶ τοῦ συντόνου καὶ 
ἀνεπιστρόφου καὶ πρὸς µηδενὸς ἐγκόπτεσθαι δυναµένου διὰ τὸν ἀµιγῆ καὶ ἀναλλοίωτον τῆς θείας 
καλλονῆς ἔρωτα καὶ τὴν ὁλικὴν ἀπόκλισιν ἐπὶ τὸ ὄντως ἐφετόν. Ἀλλὰ καὶ αὐτὴν τὴν ἀλογίαν τε καὶ 
ἀναισθησίαν ἐπὶ µὲν τῶν ἀλόγων ζῴων ἢ τῶν ἀψύχων ὑλῶν στέρησιν λόγου καὶ αἰσθήσεως οἰκείως 
ἀποκαλοῦµεν, ἐπὶ δὲ τῶν ἀὺλων καὶ νοερῶν οὐσιῶν ἁγιοπρεπῶς τὸ ὑπερέχον αὐτῶν ὡς 
ὑπερκοσµίων ὁµολογοῦµεν τοῦ καθ' ἡµᾶς µεταβατικοῦ καὶ σωµατικοῦ λόγου καὶ τῆς ὑλαίας καὶ 
ἀλλοτρίας τῶν ἀσωµάτων νοῶν αἰσθήσεως. 
Ἔστι τοιγαροῦν οὐκ ἀπᾳδούσας ἀναπλάσαι τοῖς οὐρανίοις µορφὰς κἀκ τῶν ἀτιµωτάτων τῆς ὕλης 

µερῶν, ἐπεὶ καὶ αὐτὴ πρὸς τοῦ ὄντως καλοῦ τὴν ὕπαρξιν ἐσχηκυῖα κατὰ πᾶσαν αὐτῆς τὴν ὑλαίαν 
διακόσµησιν ἀπηχήµατά τινα τῆς νοερᾶς εὐπρεπείας ἔχει καὶ δυνατόν ἐστι δι' αὐτῶν ἀνάγεσθαι 
πρὸς τὰς ἀΰλους ἀρχετυπίας, ἀνοµοίως ὡς εἴρηται τῶν ὁµοιοτήτων ἐκλαµβανοµένων καὶ τῶν αὐτῶν 
οὐ ταὐτῶς, ἐναρµονίως δὲ καὶ οἰκείως ἐπὶ τῶν νοερῶν τε καὶ αἰσθητῶν ἰδιοτήτων ὁριζοµένων. 

5. Ταῦτα τοὺς µυστικοὺς θεολόγους εὑρήσοµεν οὐ µόναις, ταῖς τῶν οὐρανίων διακόσµων 
ἐκφάνσεσιν ἱερῶς περιπλάττοντας, αλλὰ καὶ αὐταῖς ἔσθ' ὅτε ταῖς θεαρχικαῖς ἐκφαντορίαις. Καὶ 
ποτὲ µὲν αὐτὴν ἀπὸ τῶν φαινοµένων τιµίων ὑµνοῦσιν ὡς ἥλιον δικαιοσύνης, ὡς ἀστέρα τὸν ἑῷον εἰς 
νοῦν ἱερῶς ἀνατέλλοντα καὶ ὡς φῶς ἀπερικαλύπτως καὶ νοητῶς καταυγάζον, ποτὲ δὲ ἀπὸ τῶν 
µέσων ὡς πῦρ ἀβλαβῶς φωτίζον ὡς ὕδωρ ζωτικῆς ἀποπληρώσεως χορηγὸν καὶ συµβολικῶς εἰπεῖν εἰς 
γαστέρα διαδυόµενον καὶ ποταµοὺς ἀναβλύζον ἀσχέτως ἀποῤῥέοντας, ποτὲ δὲ ἀπὸ τῶν ἐσχάτων ὡς 
µύρον εὐῶδες, ὡς λίθον ἀκρογωνιαῖον. Ἀλλὰ καὶ θηριοµορφίαν αὐτῇ περιτιθέασι, καὶ λέοντος αὐτῇ 
καὶ πάνθηρος ἰδιότητα περιάπτουσι, καὶ πάρδαλιν αὐτὴν ἔσεσθαί φασι κοὶ ἄρκτον ἀπορουµένην. 
Προσθήσω δὲ καὶ τὸ πάντων ἀτιµότερον εἶναι καὶ µᾶλλον ἀπεµφαίνειν δοκοῦν, ὅτι καὶ σκώληκος 



5 

εἶδος αὐτὴν ἑαυτῇ περιπλάττουσαν οἱ τὰ θεῖα δεινοὶ παραδεδώκασιν. Οὕτω πάντες οἱ θεόσοφοι καὶ 
τῆς κρυφίας ἐπιπνοίας ὑποφῆται τῶν ἀτελέστων καὶ τῶν ἀνιέρων ἀχράντως ἀποδιαστέλλουσι τὰ 
Ἅγια τῶν ἁγίων καὶ τὴν ἀνόµοιον ἱεροπλαστίαν πρεσβευούσιν, ὡς µήτε τὰ θεῖα τοῖς βεβήλοις 
εὐχείρωτα εἶναι, µήτε τοὺς τῶν θείων ἀγαλµάτων φιλοθεάµονας ὡς ἀληθέσιν ἐναποµεῖναι τοῖς 
τύποις, καὶ ὥστε τὰ θεῖα τιµᾶσθαι ταῖς ἀληθέσιν ἀποφάσεσι καὶ ταῖς πρὸς τὰ ἔσχατα τῶν οἰκείων 
ἀπηχηµάτων ἑτεροίαις ἀφοµοιώσεσιν. Οὐδὲν οὖν ἄτοπον, εἰ καὶ τὰς οὐρανίας οὐσίας ἐκ τῶν 
ἀπεµφαινουσῶν ἀνοµοίων ὁµοιοτήτων ἀναπλάττουσι κατὰ τὰς εἰρηµένας αἰτίας. Οὐ γὰρ ἂν ἴσως 
οὐδὲ ἡµεῖς εἰς ζήτησιν µὲν ἐξ ἀπορίας, εἰς ἀναγωγὴν δὲ διὰ τῆς ἀκριβοῦς τῶν ἱερῶν ἐρεύνης 
ἐληλύθειµεν, εἰ µὴ τὸ δυσειδὲς ἡµᾶς ἐξετάραξε τῆς τῶν ἀγγέλων ἐκφαντικῆς ἀναπλάσεως, οὐκ ἐῶν 
ἡµῶν τὸν νοῦν ἐναποµεῖναι ταῖς ἀπᾳδούσαις µορφοποιίαις, ἀλλ' ἐρεθίζον ἀπαναίνεσθαι τὰς ὑλικὰς 
προσπαθείας καὶ προσεθίζον ἱερῶς ἀνατείνεσθαι διὰ τῶν φαινοµένων ἐπὶ τὰς ὑπερκοσµίους 
ἀναγωγάς. 
Τοσαῦτα µὲν ἡµῖν εἰρήσθω διὰ τὰς ὑλικὰς καὶ ἀπεµφαινούσας τῶν ἱερῶν Λογίων ἀγγελοειδεῖς 

εἰκονογραφίας, ἑξῆς δὲ ἀφορίσασθαι χρὴ τί µὲν αὐτὴν εἶναι τὴν ἱεραρχίαν οἰόµεθα, τί δὲ πρὸς αὐτῆς 
τῆς ἱεραρχίας ὀνίνασθαι τοὺς ἱεραρχίᾳ κεκληρωµένους. Ἡγήσοιτο δὲ τοῦ λόγου Χριστός, εἴπερ ἐµοὶ 
θέµις εἰπεῖν, ὁ ἐµός, ἡ πάσης ἱεραρχικῆς ἐκφαντορίας ἐπίπνοια. Σὺ δέ, ὦ παῖ, κατὰ τὴν ὁσίαν τῆς 
καθ' ἡµᾶς ἱεραρχικῆς παραδόσεως θεσµοθεσίαν αὐτός τε ἱεροπρεπῶς ἄκουε τῶν ἱερῶς λεγοµένων 
ἔνθεος ἐνθέων ἐν µυήσει γινόµενος καὶ τῇ κατὰ νοῦν κρυφιότητι τὰ ἅγια περιστείλας ἐκ τῆς ἀνιέρου 
πληθύος ὡς ἑνοειδῆ διαφύλαξον. Οὐ γὰρ θεµιτόν, ὡς τὰ Λόγιά φησιν, εἰς ὕας ἀποῤῥίψαι τὴν τῶν 
νοητῶν µαργαριτῶν ἀµιγῆ καὶ φωτοειδῆ καὶ καλλοποιὸν εὐκοσµίαν. 

 
ΚΕΦΑΛΑΙΟΝ Γ΄ 

Τί ἐστιν ἱεραρχία καὶ τίς ἡ κατὰ ἱεραρχίαν ὄνησις 
 
1. Ἔστι µὲν ἱεραρχία κατ' ἐµὲ τάξις ἱερὰ καὶ ἐπιστήµη καὶ ἐνέργεια πρὸς τὸ θεοειδὲς ὡς ἐφικτὸν 

ἀφοµοιουµένη καὶ πρὸς τὰς ἐνδιδοµένας αὐτῇ θεόθεν ἐλλάµψεις ἀναλόγως ἐπὶ τὸ θεοµίµητον 
ἀναγοµένη· τὸ δὲ θεοπρεπὲς κάλλος ὡς ἁπλοῦν ὡς ἀγαθὸν ὡς τελεταρχικὸν ἀµιγὲς µέν ἐστι καθόλου 
πάσης ἀνοµοιότητος, µεταδοτικὸν δὲ κατ' ἀξίαν ἑκάστῳ τοῦ οἰκείου φωτὸς καὶ τελειωτικὸν ἐν 
τελετῇ θειοτάτῃ κατὰ τὴν πρὸς ἑαυτὸ τῶν τελουµένων ἐναρµονίως ἀπαράλλακτον µόρφωσιν. 

2. Σκοπὸς οὖν ἱεραρχίας ἐστὶν ἡ πρὸς Θεὸν ὡς ἐφικτὸν ἀφοµοίωσίς τε καὶ ἕνωσις, αὐτὸν ἔχουσα 
πάσης ἱερᾶς ἐπιστήµης τε καὶ ἐνεργείας καθηγεµόνα καὶ πρὸς τὴν αὐτοῦ θειοτάτην εὐπρέπειαν 
ἀκλινῶς µὲν ὁρῶν ὡς δυνατὸν δὲ ἀποτυπούµενος καὶ τοὺς ἑαυτοῦ θιασώτας ἀγάλµατα θεῖα τελῶν 
ἔσοπτρα διειδέστατα καὶ ἀκηλίδωτα, δεκτικὰ τῆς ἀρχιφώτου καὶ θεαρχικῆς ἀκτῖνος καὶ τῆς µὲν 
ἐνδιδοµένης αἴγλης ἱερῶς ἀποπληρούµενα, ταύτην δὲ αὖθις ἀφθόνως εἰς τὰ ἑξῆς ἀναλάµποντα κατὰ 
τοὺς θεαρχικοὺς θεσµούς.  
Οὐ γὰρ θεµιτόν ἐστι τοῖς τῶν ἱερῶν τελεταῖς ἢ τοῖς ἱερῶς τελουµένοις ενεργῆσαί τι καθόλου παρὰ 

τὰς τῆς οἰκείας τελεταρχίας ἱερὰς διατάξεις, ἀλλ' οὐδὲ ὑπάρχειν ἑτέρως, εἰ τῆς θεωτικῆς αὐτῆς 
ἀγλαΐας ἐφίενται καὶ πρὸς αὐτὴν ἱεροπρεπῶς ἀποσκοποῦσι καὶ ἀποτυποῦνται κατὰ τὴν ἑκάστου 
τῶν ἱερῶν νοῶν ἀναλογίαν. Οὐκοῦν ἱεραρχίαν ὁ λέγων ἱεράν τινα καθόλου δηλοῖ διακόσµησιν, 
εἰκόνα τῆς θεαρχικῆς ὡραιότητος, ἐν τάξεσι καὶ ἐπιστήµαις ἱεραρχικαῖς τὰ τῆς οἰκείας ἐλλάµψεως 
ἱερουργοῦσαν µυστήρια καὶ πρὸς τὴν οἰκείαν ἀρχὴν ὡς θεµιτὸν ἀφοµοιουµένην· ἔστι γὰρ ἑκάστῳ 
τῶν ἱεραρχίᾳ κεκληρωµένων ἡ τελείωσις τὸ κατ' οἰκείαν ἀναλογίαν ἐπὶ τὸ θεοµίµητον ἀναχθῆναι 
καὶ τὸ δὴ πάντων θειότερον, ὡς τὰ Λόγιά φησι, «Θεοῦ συνεργὸν» γενέσθαι καὶ δεῖξαι τὴν θείαν 
ἐνέργειαν ἐν ἑαυτῷ κατὰ τὸ δυνατὸν ἀναφαινοµένην. Οἷον ἐπειδὴ τάξις ἱεραρχίας ἐστὶ τὸ τοὺς µὲν 
καθαίρεσθαι, τοὺς δὲ καθαίρειν καὶ τοὺς µὲν φωτίζεσθαι, τοὺς δὲ φωτίζειν καὶ τοὺς µὲν τελεῖσθαι, 
τοὺς δὲ τελεσιουργεῖν, ἑκάστῳ τὸ θεοµίµητον ἁρµόσει κατὰ τόνδε τὸν τρόπον· ἡ θεία µακαριότης ὡς 
ἐν ἀνθρώποις εἰπεῖν ἀµιγὴς µέν ἐστιν ἁπάσης ἀνοµοιότητος, πλήρης δὲ φωτὸς ἀϊδίου, τελεία καὶ 
ἀνενδεὴς ἁπάσης τελειότητος, καθαίρουσα καὶ φωτίζουσα καὶ τελεσιουργοῦσα, µᾶλλον δὲ κάθαρσις 
αὐτὴ καὶ φωτισµὸς καὶ τελείωσις, ὑπὲρ κάθαρσιν, ὑπὲρ φῶς προτέλειος αὐτοτελεταρχία καὶ πάσης 
µὲν ἱεραρχίας αἰτία, παντὸς δὲ ἱεροῦ κατὰ τὸ ὑπερέχον ἐξῃρηµένη. 

3. Χρὴ τοιγαροῦν ὡς οἶµαι τοὺς µὲν καθαιροµένους ἀµιγεῖς ἀποτελεῖσθαι καθόλου καὶ πάσης 
ἠλευθερῶσθαι τῆς ἀνοµοίου συµφύρσεως, τοὺς δὲ φωτιζοµένους ἀποπληροῦσθαι τοῦ θείου φωτὸς 
πρὸς θεωρητικὴν ἕξιν καὶ δύναµιν ἐν πανάγνοις νοὸς ὀφθαλµοῖς ἀναγοµένους, τοὺς δὲ 
τελειουµένους ἐκ τοῦ ἀτελοῦς µεταταττοµένους µετόχους γίνεσθαι τῆς τῶν ἐποπτευθέντων ἱερῶν 

τελειωτικῆς ἐπιστήµης, τοὺς δὲ καθαρτικοὺς περιουσίᾳ καθάρσεως ἑτέροις µεταδιδόναι τῆς οἰκείας 
ἁγνότητος, τοὺς δὲ φωτιστικοὺς ὡς διειδεστέρους νόας καὶ πρὸς µετοχὴν φωτὸς καὶ µετάδοσιν 
οἰκείως ἔχοντας καὶ πανολβίως τῆς ἱερᾶς ἀποπληρουµένους αἵγλης τὸ κατὰ πᾶν αὐτῶν 
ὑπερχεόµενον φῶς εἰς τοὺς ἀξίους φωτὸς ἐποχετεύειν, τοὺς δὲ τελεσιουργοὺς ὡς ἐπιστηµονικοὺς τῆς 
τελεστικῆς µεταδόσεως τελεῖν τοὺς τελουµένους τῇ πανιέρῳ µυήσει τῆς τῶν ἐποπτευθέντων ἱερῶν 
ἐπιστήµης. Οὐκοῦν ἑκάστη τῆς ἱεραρχικῆς διακοσµήσεως τάξις κατὰ τὴν οἰκείαν ἀναλογίαν 
ἀνάγεται πρὸς τὴν θείαν συνεργίαν, ἐκεῖνα τελοῦσα χάριτι καὶ θεοσδότῳ δυνάµει τὰ τῇ θεαρχίᾳ 
φυσικῶς καὶ ὑπερφυῶς ἐνόνται καὶ πρὸς αὐτῆς ὑπερουσίως δρώµενα καὶ πρὸς τὴν ἐφικτὴν τῶν 
φιλοθέων νοῶν µίµησιν ἱεραρχικῶς ἐκφαινόµενα. 

 
ΚΕΦΑΛΑΙΟΝ ∆΄ 

Τί σηµαίνει ἡ τῶν ἀγγέλων ἐπωνυµία 
 
1. Τῆς τοίνυν ἱεραρχίας αὐτῆς ὅ τι ποτέ ἐστιν, ὡς οἶµαι, καλῶς ἡµἶν ὁρισθείσης, τὴν ἀγγελικὴν 

ἱεραρχίαν ἑξῆς ὑµνητέον καὶ τὰς ἱερὰς αὐτῆς ἐν τοῖς Λογίοις µορφοποιίας ὑπερκοσµίοις ὀφθαλµοῖς 
ἐποπτευτέον, ὅπως ἀναχθῶµεν ἐπὶ τὴν θεοειδεστάτην αὐτῶν ἁπλότητα διὰ τῶν µυστικῶν 
ἀναπλάσεων, καὶ τὴν ἁπάσης ἱεραρχικῆς ἐπιστήµης ἀρχὴν ὑµνήσωµεν ἐν θεοπρεπεῖ σεβασµιότητι 
καὶ τελεταρχικαῖς εὐχαριστίαις. 
Πρῶτον δ' ἁπάντων ἐκεῖνο εἰπεῖν ἀληθές, ὡς ἀγαθότητι πάσας ἡ ὑπερούσιος θεαρχία τὰς τῶν 

ὄντων οὐσίας ὑποστήσασα πρὸς τὸ εἶναι παρήγαγεν. Ἔστι γὰρ τοῦτο τῆς πάντων αἰτίας καὶ ὑπὲρ 
πάντα ἀγαθότητος ἴδιον τὸ πρὸς κοινωνίαν ἑαυτῆς τὰ ὄντα καλεῖν, ὡς ἑκάστῳ τῶν ὄντων ὥρισται 
πρὸς τῆς οἰκείας ἀναλογίας. Πάντα µὲν οὖν τὰ ὄντα µετέχει προνοίας ἐκ τῆς ὑπερουσίου καὶ 
παναιτίου θεότητος ἐκβλυζοµένης· οὐ γὰρ ἂν ἦν, εἰ µὴ τῆς τῶν ὄντων οὐσίας καὶ ἀρχῆς µετειλήφει. 
Τὰ µὲν οὖν ἄζωα πάντα τῷ εἶναι αὐτῆς µετέχει (τὸ γὰρ εἶναι πάντων ἐστὶν ἡ ὑπὲρ τὸ εἶναι θεότης), 
τὰ δὲ ζῶντα τῆς αὐτῆς ὑπὲρ πᾶσαν ζωὴν ζωοποιοῦ δυνάµεως, τὰ δὲ λογικὰ καὶ νοερὰ τῆς αὐτῆς 
ὑπὲρ πάντα καὶ λόγον καὶ νοῦν αὐτοτελοῦς καὶ προτελείου σοφίας. ∆ῆλον δὲ, ὅτι περὶ αὐτὴν 
ἐκεῖναι τῶν οὐσιῶν εἰσιν ὅσαι πολλαχῶς αὐτῆς µετειλήφασιν. 

2. Αἱ γοῦν ἅγιαι τῶν οὐρανίων οὐσιῶν διακοσµήσεις ὑπὲρ τὰ µονον ὄντα καὶ ἀλόγως ζῶντα καὶ 
τὰ καθ' ἡµᾶς λογικὰ τῆς θεαρχικῆς µεταδόσεως ἐν µετουσίᾳ γεγόνασι. Νοητῶς γὰρ ἐπὶ τὸ 
θεοµίµητον ἑαυτὰς ἀποτυποῦσαι καὶ πρὸς τὴν θεαρχικὴν ἐµφέρειαν ὑπερ κοσµίως ὁρῶσαι καὶ 
µορφοῦν ἐφιέµεναι τὸ νοερὸν αὐτῶν εἶδος, ἀφθονωτέρας εἰκότως ἔχουσι τὰς πρὸς αὐτὴν κοινωνίας, 
προσεχεῖς µὲν οὖσαι καὶ ἀεὶ πρὸς τὸ ἄναντες ὡς θεµιτὸν ἐν συντονίᾳ τοῦ θείου καὶ ἀκλινοῦς ἔρωτος 
ἀνατεινόµεναι, καὶ τὰς ἀρχικὰς ἐλλάµψεις ἀϋλως καὶ ἀµιγῶς εἰσδεχόµεναι, καὶ πρὸς αὐτὰς 
ταττόµεναι, καὶ νοερὰν ἔχουσαι τὴν πᾶσαν ζωήν. Αὗται γοῦν εἰσιν αἱ πρώτως καὶ πολλαχῶς ἐν 
µετουσίᾳ τοῦ θείου γινόµεναι καὶ πρώτως καὶ πολλαχῶς ἐκφαντορικαὶ τῆς θεαρχικῆς κρυφιότητος, 
διὸ καὶ παρὰ πάντα τῆς ἀγγελικῆς ἐπωνυµίας ἐκκρίτως ἠξίωνται διὰ τὸ πρώτως εἰς αὐτὰς 
ἐγγίνεσθαι τὴν θεαρχικὴν ἔλλαµψιν καὶ δι' αὐτῶν εἰς ἡµᾶς διαπορθµεύεσθαι τὰς ὑπὲρ ἡµᾶς 
ἐκφαντορίας. 
Οὕτω γοῦν ὁ νόµος, ὡς ἡ θεολογία φησί, δι' ἀγγέλων ἡµῖν ἐδωρήθη, καἵ τοὺς κλεινοὺς γὲ πρὸ 

νόµου καὶ µετὰ νόµον ἡµῶν πατέρας ἄγγελοι πρὸς τὸ θεῖον ἀνῆγον, ἢ τὸ πρακτέον εἰσηγούµενοι καὶ 
πρὸς εὐθεῖαν ὀιληθείας ὁδὸν ἐκ πλάνης καὶ ζωῆς ἀνιέρου µετάγοντες, ἢ τάξεις ἱερὰς ἢ µυστηρίων 
ὑπερκοσµίων κρυφίας ὁράσεις ἢ θείας τινὰς προαναῤῥήσεις ὑποφητικῶς ἀναφαίνοντες. 

3. Εἰ δέ τις φαίη καὶ αὐτόθεν ἀµέσως ἐγγενέσθαι τισὶ τῶν ἁγίων θεοφανείας, µανθανέτω καὶ τοῦτο 
σαφῶς ἐκ τῶν ἱερωτάτων Λογίων, ὡς αὐτὸ µὲν ὅ τί ποτέ ἐστι τὸ τοῦ Θεοῦ κρύφιον «οὐδεὶς 
ἑώρακεν» οὐδὲ ὄψεται, θεοφάνειοιι δὲ τοῖς ὁσίοις γεγόνασι κατὰ τὰς πρεπούσας Θεῷ διὰ δή τινων 
ἱερῶν καὶ τοῖς ὁρῶσιν ἀναλόγων ὁράσεων ἐκφαντορίας. Ἡ πάνσοφος δὲ θεολογία τὴν ὅρασιν 
ἐκείνην, ἥτις ἐν ἑαυτῆ διαγεγραµµένην ἀνέφαινε τὴν θείαν ὡς ἐν µορφώσει τῶν ἀµορφώτων 
ὁµοίωσιν, ἐκ τῆς τῶν ὁρώντων ἐπὶ τὸ θεῖον ἀναγωγῆς εἰκότως καλεῖ θεοφάνειαν, ὡς δι' αὐτῆς τοῖς 
ὁρῶσι θείας ἐγγινοµένης ἐλλάµψεως καί τι τῶν θείων αὐτῶν ἱερῶς µυουµένων. Ταύτας δὲ τὰς θείας 
ὁράσεις οἱ κλεινοὶ πατέρες ἡµῶν ἐµυοῦντο διὰ µέσων τῶυ οὐρανίων δυνάµεων. Ἢ οὐχὶ καὶ τὴν 
ἱερὰν τοῦ νόµου θεσµοθεσίαν ἡ τῶν Λογίων παράδοσις ὡς αὐτόθεν µέν φησιν ἐκ Θεοῦ τῷ Μωϋσῇ 
δεδωρηµένην, ὅπως ἂν ἡµᾶς ἀληθως µυήσῃ τὸ θείας αὐτὴν εἶ,ναι καὶ ἱερᾶς ὑποτύπωσιν; διδάσκει δὲ 
καὶ τοῦτο σαφῶς ἡ θεολογία τὸ δι' ἀγγέλων αὐτὴν εἰς ἡµᾶς προελθεῖν, ὡς τῆς θεονοµικῆς τάξεως 
ἐκεῖνο θεσµοθετούσης τὸ διὰ τῶν πρώτων τὰ δεύτερα πρὸς τὸ θεῖον ἀνάγεσθαι; Καὶ γὰρ οὐ µόνον 

ἐπὶ τῶν ὑπερκειµένων τε καὶ ὑφειµένων νοῶν, ἀλλὰ κἀν τοῖς ὁµοταγέσιν οὖτος ὁ θεσµὸς ὥρισται 
παρὰ τῆς πάντων ὑπερουσίου ταξιαρχίας τὸ καθ' ἑκάστην ἱεραρχίαν πρώτας καὶ µέσας καὶ 
τελευταίας εἶναι τάξεις τε καὶ δυνάµεις καὶ τῶν ἡττόνων εἶναι τοὺς θειοτέρους µύστας καὶ 
χειραγωγοὺς ἐπὶ τὴν θείαν προσαγωγὴν καὶ ἔλλαµψιν καὶ κοινωνίαν. 

4. Ὁρῶ δε, ὅτι καὶ τὸ θεῖον τῆς Ἰησοῦ φιλανθρωπίας µυστήριον ἄγγελοι πρῶτον ἐµυήθησαν, εἶτα 
δι' αὐτῶν εἰς ἡµᾶς ἡ τῆς γνώσεως χάρις διέβαινεν. Οὕτω γοῦν ὁ θειότατος Γαβριὴλ Ζαχαρίαν µὲν τὸν 
ἱεράρχην ἐµυσταγώγει τὸ προφήτην ἔσεσθαι τὸν ἐξ αὐτοῦ παρ᾽ ἐλπίδα χάριτι θείᾳ γενησόµενον 
παῖδοι τῆς ἀγαθοπρεπῶς καὶ σωτηρίως τῷ κόσµῳ ἐπιφανησοµένης ἀνδρικῆς τοῦ Ἰησοῦ θεουργίας, 
τὴν δὲ Μαριὰµ ὅπως ἐν αὐτῇ γενήσεται τὸ θεαρχικὸν τῆς ἀφθέγκτου θεοπλαστίας µυστήριον. 
Ἕτερος δὲ τῶν ἀγγέλων τὸν Ἰωσὴφ ἐξεπαίδευεν ὅπως ἀληθῶς ἐκπεπλήρωται τὰ θειωδῶς 
ἐπηγγελµένα τῷ προγόνῳ ∆αυίδ, ἄλλος δὲ τοὺς ποιµένας ὡς τῆ τῶν πολλῶν ἀναχωρήσει καὶ ἡσυχίᾳ 
κεκαθαρµένους εὐηγγελίζετο, καὶ σὺν αύτῷ Πλῆθος στρατιᾶς οὐρανίου τὴν πολυύµνητον ἐκείνην 
παρεδίδου τοῖς ἐπὶ γῆς δοξολογίαν.  
Ἀνανεύσω δὲ καὶ πρὸς τὰς ὑπερτάτας τῶν Λογίων φωτοφανείας. Ὁρῶ γὰρ ὅτι καὶ αὐτὸς Ἰησοῦς ἡ 

τῶν ὑπερουρανίων οὐσιῶν ὑπερούσιος αἰτία πρὸς τὸ καθ' ἡµᾶς ἀµεταβόλως ἐληλυθὼς οὐκ ἀποπηδᾷ 
τῆς ὑπ' αὐτοῦ ταχθείσης τε καὶ αἱρεθείσης ἀνθρωποπρεποῦς εὐταξίας, ἀλλ' εὐπειθῶς ὑποτάττεται 
ταῖς τοῦ Πατρὸς καὶ Θεοῦ δι' ἀγγέλων διατυπώσεσι, καὶ διὰ µέσων αὐτῶν ἀγγέλλεται τῷ Ἰωσὴφ ἡ 
πρὸς, τοῦ Πατρὸς οἰκονοµηθεῖσα τοῦ Υἱοῦ πρὸς Αἴγυπτον ἀναχώρησις καὶ αὖθις ἡ πρὸς τὴν 
Ἰουδαίαν ἐξ Αἰγύπτου µετα γωγή, καὶ δι' ἀγγέλων αὐτὸν ὁρῶµεν ὑπὸ ταῖς πατρικαῖς θεσµοθεσίαις 
ταττόµενον. ᾽Εῶ γὰρ εἰπεῖν ὡς εἰδότι τὰ ταῖς ἱερατικαῖς ἡµῶν παραδόσεσιν ἐκπεφασµένα καὶ περὶ 
τοῦ ἀγγέλου τοῦ τὸν Ἰησοῦν ἐνισχύσαντος, ἢ ὅτι καὶ αὐτὸς Ἰησοῦς κατὰ τὴν ἡµῶν σωστικὴν 
ἀγαθουργίαν εἰς ἐκφαντορικὴν ἐληλυθὼς τάξιν «Ἄγγελος µεγάλης βουλῆς» ἀνηγόρευται. Καὶ γὰρ 
ὡς αὐτὸς ἀγγελοπρεπῶς φησιν, ὅσα ἤκουσε παρὰ τοῦ Πατρὸς, ἀνήγγειλεν ἡµῖν. 

 
ΚΕΦΑΛΑΙΟΝ Ε΄ 

∆ιὰ τί πᾶσαι αἱ οὐράνιαι οὐσίαι κατὰ κοινοῦ ἄγγελοι λέγονται 
 
Αὕτη µὲν οὖν ἐστιν, ὡς καθ' ἡµᾶς, ἡ αἰτία τῆς ἀγγελικῆς ἐν τοῖς Λογίοις ἐπωνυµίας, ἐρευνῆσαι δὲ 

ὡς οἶµαι, χρὴ δι' ἣν αἰτίαν οἱ θεολόγοι πάσας µὲν ἅµα τὰς οὐρανίας οὐσίας ἀγγέλους καλοῦσι, πρὸς 
δὲ τὴν ἐκφαντορίαν ἐρχόµενοι τῶν ὑπερκοσµίων αὐτῶν διακοσµήσεων τάξιν ἀγγελικὴν ἰδίως 
ὀνοµάζουσι τὴν συµπληρωτικῶς ἀποπερατοῦσαν τὰ θεῖα καὶ οὐράνια τάγµατα· πρὸ ταύτης δὲ 
ὑπερκειµένως τάττουσι τοὺς ἀρχαγγελικοὺς διακόσµους, τάς τε ἀρχὰς καὶ τὰς ἐξουσίας καὶ τὰς 
δυνάµεις, ὅσας τε τούτων ὑπερβεβηκυίας οὐσίας αἱ τῶν Λογίων ἴσασιν ἐκφαντορικαὶ παραδόσεις. 
Φαµὲν δὲ, ὅτι κατὰ πᾶσαν ἱερὰν διακόσµησιν αἱ µεν ὑπερβε βηκυῖαι τάξεις ἔχουσι καὶ τὰς τῶν 

ὑφειµένων διακοσµήσεων ἐλλάµψεις καὶ δυνάµεις, ἀµέθεκτοι δὲ τῶν αὐτὰς ὑπερκειµένων εἰσὶν αἱ 
τελευτετῖαι. Τὰ µὲν οὖν ἁγιώτατα τῶν ὑπερτάτων οὐσιῶν τάγµατα καὶ ἀγγέλους καλοῦσιν οἱ 
θεολόγοι, καὶ γάρ εἰσιν ἐκφαντορικὰ καὶ αὐτὰ τῆς θεαρχικῆς ἐλλάµψεως. Τὴν τάξιν δὲ τὴν τῶν 
οὐρανίων νοῶν τελευταίαν οὐκ ἔχει λόγον ἀρχὰς ἢ θρόνους ἢ σεραφὶµ ὀνοµάζειν, οὐδὲ γάρ ἐστιν ἐν 
µετουσίᾳ τῶν ὑπερτάτων δυνάµεων· ἀλλ' ὥσπερ αὕτη τοὺς καθ' ἡµᾶς ἐνθέους ἱεράρχας ἀνάγει πρὸς 
τὰς ἐγνωσµένας αὐτῇ τῆς θεαρχίας αὐγάς, οὕτω καὶ τῶν πρὸ αὐτῆς οὐσιῶν αἱ πανίεροι δυνάµεις 
ἀναγωγἶκαὶ πρὸς τὸ θεῖόν εἰσι τῆς ἀποπληρούσης τὰς ἀγγελικὰς ἱεραρχίας διακοσµήσεως, εἰ µὴ ἄρα 
τις καὶ τοῦτο φαίη τὸ κοινὰς εἶναι πάσας τὰς ἀγγελικὰς ὀνοµασίας κατὰ τὴν πασῶν τῶν οὐρανίων 
δυνάµεων εἰς τὸ θεοειδὲς καὶ τὴν ἐκ Θεοῦ φωτοδοσίαν ὑφειµένην καὶ προὔχουσαν κοινωνίαν. Ἀλλ 
ἴνα µᾶλλον ἡµῖν ὁ λόγος διευκρινηθείη, κατίδωµεν ἱερῶς τὰς ἐν τοῖς Λογίοις ἐκπεφασµένας 
ἁγιοπρεπεῖς ἰδιότητας ἑκάστης οὐρανίας διακοσµήσεως. 

 
ΚΕΦΑΛΑΙΟΝ ς΄ 

Τίς ἡ πρώτη τῶν οὐρανίων οὐσιῶν διακόσµησις, τίς ἡ µέση, τίς ἡ τελευταία 
 
1. Ὅσοι µέν εἰσι καὶ οἷοι τῶν ὑπερουρανίων οὐσιῶν οἱ διάκοσµοι καὶ ὅπως αἱ κατ' αὐτοὺς 

ἱεραρχίαι τελοῦνται, µόνην ἀκριβῶς εἰδέναι φηµὶ τὴν θεωτικὴν αὐτῶν τελεταρχίαν, προσέτι καὶ 
αὐτοὺς ἐγνωκέναι τὰς οἰκείας δυνάµεις τε καὶ ἐλλάµψεις καὶ τὴν ἑαυτῶν ἱερὰν καὶ ὑπερκόσµιον 
εὐταξίαν. Ἀδύνατον γὰρ ἡµᾶς εἰδέναι τὰ τῶν ὑπερουρανίων νοῶν µυστήρια καὶ τὰς ἁγιωτάτας 
αὐτῶν τελειώσεις, εἰ µή που φαίη τις ὅσα δι' αὐτῶν ἡµᾶς ὡς τὰ οἰκεῖα καλῶς εἰδότων ἡ θεαρχία 

µεµυσταγώγηκεν. Οὐκοῦν ἡµεῖς µὲν οὐδὲν αὐτοκινήτως ἐροῦµεν· ὅσα δὲ τῶν ἀγγελικῶν θεαµάτων 
ὑπὸ τῶν ἱερῶν θεολόγων ἐθεωρήθη, ταῦτα µυηθέντες ἡµεῖς ὡς οἷοί τέ ἐσµεν ἐκθησόµεθα.  

2. Πάσας ἡ θεολογία τὰς οὐρανίους οὐσίας ἐννέα κέκληκεν ἐκφαντορικαῖς ἐπωνυµίαις· ταύτας ὁ 
θεῖος ἡµῶν ἱεροτελεστὴς εἰς τρεῖς ἀφορίζει τριαδικὰς διακοσµήσεις, Καὶ πρώτην µὲν εἶναί φησι τὴν 
περὶ Θεὸν οὖσαν ἀεὶ καὶ προσεχῶς αὐτῷ καὶ πρὸ τῶν ἄλλων ἀµέσως ἡνῶσθαι παραδεδοµένην. Τούς 
τε γὰρ ἁγιωτάτους θρόνους καὶ τὰ πολυόµµατα καὶ πολύπτερα τάγµατα χερουβὶµ Ἑβραίων φωνῇ 
καὶ σεραφὶµ ὠνοµασµένα κατὰ τὴν πάντων ὑπερκειµένην ἐγγύτητα περὶ Θεὸν ἀµέσως ἱδρῦσθαί 
φησι παραδιδόναι τὴν τῶν ἱερῶν Λογίων ἐκφαντορίαν. Τὸν τριαδικὸν οὖν τοῦτον διάκοσµον ὡς 
ἕνα καὶ ὁµοταγῆ καὶ ὄντως πρώτην ἱεραρχίαν ὁ κλεινὸς ἡµῶν ἔφη καθηγεµών, ἧς οὐκ ἔστιν ἑτέρα 
θεοειδεστέρα καὶ ταῖς πρωτουργοῖς τῆς θεαρχίας ἐλλάµψεσιν ἀµέσως προσεχεστέρα, δευτέραν δ' 
εἶναί φησιν τὴν ὑπὸ τῶν ἐξουσιῶν καὶ κυριοτήτων καὶ δυνάµεων συµπληρουµένην καὶ τρίτην ἐπ' 
ἐσχάτων τῶν οὐρανίων ἱεραρχιῶν τὴν τῶν ἀγγέλων τε καὶ ἀρχαγγέλων καὶ ἀρχῶν δι ακόσµησιν. 

 
ΚΕΦΑΛΑΙΟΝ Ζ΄ 

Περὶ τῶν σεραφὶµ καὶ χερουβὶµ καὶ τῶν θρόνων καὶ περὶ τῆς πρώτης αὐτῶν ἱεραρχίας 
 
1. Ταύτην ἡµεῖς ἀποδεχόµενοι τὴν τῶν ἁγίων ἱεραρχιῶν τάξιν φαµὲν ὅτι πᾶσα τῶν οὐρανίων νοῶν 

ἐπωνυµία δήλωσιν ἔχει τῆς ἑκᾴστου θεοειδοῦς ἰὄιότητος, Καί τὴν µὲν ἁγίαν τῶν σεραφὶµ ὀνοµασίαν 
φασίν οἱ τὰ Ἑβραίων εἰδότες ἤ τὸ ἐµπρηστὰς ἐµφαίνειν ἤ τὸ θερµαίνοντας, τὴν δὲ τῶν χερουβὶµ 
πλῆθος γνώσεως ἤ χύσιν σοφίας. Εἰκότως οὖν ἡ πρώτη τῶν οὐρανίων ἱεραρχιῶν πρὸς τῶν 
ὑπερτάτων οὐσιῶν ἱερουργεῖται τάξιν ἔχουσα τὴν πασῶν ὑψηλοτέραν τῷ περὶ Θεὸν ἀµέσως 
ἱδρῦσθαι καὶ τὰς πρωτουργοὺς θεοφανείας καὶ τελειώσεις εἰς αὐτὴν ὡς ἐγγυτάτην ἀρχικωτέρως 
διαπορθµεύεσθαι. Θερµαίνοντες γοῦν ὀνοµάζονται καὶ θρόνοι καὶ χύσις σοφίας ἐκφαντορικῷ τῶν 
θεοειδῶν αὐτῶν ἕξεων ὀνόµατι. Τὸ µὲν γὰρ ἀεικίνητον αὐτῶν περὶ τὰ θεῖα καὶ ἀκατάληκτον καὶ τὸ 
θερµὸν καὶ ὀξὺ καὶ ὑπερζέον τῆς προσεχοῦς καὶ ἀνενδότου καὶ ἀκλινοῦς ἀεικινησίας, καὶ τὸ τῶν 
ὑποβεβηκότων ἀναγωγικῶς καὶ δραστηρίως ἀφοµοιωτικὸν ὡς ἀναζέον ἐκεῖνα καὶ ἀναζωπυροῦν ἐπὶ 
τὴν ὁµοίαν θερµότητα, καὶ τὸ πρηστηρίως καὶ ὁλοκαύτως καθαρτικὸν, καὶ τὴν ἀπερικάλυπτον καὶ 
ἄσβεστον ἔχουσαν ὡσαύτως ἀεὶ φωτοειδῆ καὶ φωτιστικὴν ἰδιότητα, πάσης ἀλαµποῦς σκοτοποιίας 
ἐλάτειραν οὖσοιν καὶ ἀφανιστικὴν ἡ τῶν σεραφὶµ ἐπωνυµία ἐκφαντορικῶς διδάσκει, ἡ δὲ τῶν 
χερουβὶµ τὸ γνωστικὸν αὐτῶν καὶ θεοπτικὸν καὶ τῆς ὑπερτάτης φωτοδοσίας δεκτικὸν καὶ 
θεωρητικὸν ἐν πρωτουργῷ δυνάµει τῆς θεαρχικῆς εὐπρεπείας, καὶ τῆς σοφοποιοῦ µεταδόσεως 
ἀναπεπλησµένον καὶ κοινωνικὸν ἀφθόνως πρὸς τὰ δεύτερα τῆ χύσει τῆς δωρηθείσης σοφίας, ἡ δὲ 
τῶν ὑψηλοτάτων καὶ ἐπηρµένων θρόνων τὸ πάσης ἀµιγῶς ἐξῃρῆσθαι περιπεζίας ὑφέσεως καὶ τὸ 
πρὸς ἄνοιντες ὑπερκοσµίως ἀνωφερὲς, καὶ πάσης ἐσχατιᾶς ἀῤῥεπῶς ἀνῳκισµένον, καὶ περὶ τὸν 
ὄντως ὕψιστον ὁλικαῖς δυνάµεσιν ἀκατασείστως καὶ εὐσταθῶς ἱδρυµένον, καὶ τῆς θεαρχικῆς 
ἐπιφοιτήσεως ἐν ἀπαθείᾳ πάσῃ καὶ ἀυλίᾳ δεκτικὸν καὶ τὸ θεοφόρον καὶ θεραπευτικῶς ἐπὶ τὰς θείας 
ὑποδοχὰς ἀναπεπταµένον.  

2. Αὕτη µὲν ἡ τῶν ὀνοµάτων αὐτῶν ὡς καθ' ἡµᾶς ἐκφαντορία· λεκτέον δὲ τίνα τὴν ἱεραρχίαν 
αὐτῶν οἰόµεθα. Τὸ µὲν γὰρ ἁπάσης ἱεραρχίας σκοπὸν τῆς θεοµιµήτου θεοειδείας ἐξηρτηµένον 
ἀῤῥεπῶς εἶναι καὶ τὸ διαιρεῖσθαι πᾶσαν ἱεραρχικὴν πραγµατείαν εἰς µετοχὴν ἱερὰν καὶ µετάδοσιν 
καθάρσεως ἀµιγοῦς καὶ θείου φωτὸς καὶ τελεστικῆς ἐπιστήµης ἀρκούντως ἤδη πρὸς ἡµῶν εἰρῆσθαι 
νοµίζω. Νῦν δὲ εἰπεῖν ἀξίως εὔχοµαι τῶν ὑπερτάτων νοῶν πῶς ἡ κατ' αὐτοὺς ἱεραρχία διὰ τῶν 
Λογίων ἐκφαίνεται. 
Ταῖς πρώταις οὐσίαις, αἳ µετὰ τὴν οὐσιοποιὸν αὐτῶν θεαρχίαν ἱδρυµέναι καὶ οἷον ἐν προθύροις 

αὐτῆς τεταγµέναι πάσης εἰσὶν ἀοράτου καὶ ὁρατῆς ὑπερβεβηκυῖαι γεγονυίας δυνάµεως, οἰκείαν 
οἰητέον εἶναι καὶ κατὰ πᾶν ὁµοειδῆ τὴν ἱεραρχίαν. Καθαρὰς µὲν οὖν αὐτὰς ἡγητέον οὐχ ὡς ἀνιέρων 
κηλίδων καὶ µολυσµῶν ἠλευθερωµένας, οὐδ' ὡς προσύλων ἀνεπιδέκτους φαντασιῶν, ἀλλ᾽ ὡς πάσης 
ὑφέσεως ἀµιγῶς ὑψηλοτέρας καὶ παντὸς ὑποβεβηκότος ἱεροῦ κατὰ τὴν ὑπερτάτην ἁγνότητα πάσαις 
ταῖς θεοειδεστάταις δυνάµεσιν ὑπεριδρυµένας καὶ τῆς οἰκείας ἀεικινήτου καὶ ταὐτοκινήτου κατὰ τὸ 
φιλοθέως ἄτρεπτον τάξεως ἀῤῥεπῶς, ἀντεχοµένας καὶ τὴν ἐπὶ τὰ χείρω κατά τι µείωσιν οὐδ' ὅλως 
εἰδυίας, ἀλλ' ἄπτωτον ἀεὶ καὶ ἀµετακίνητον ἔχουσας τὴν τῆς οἰκείας θεοειδοῦς ἰδιότητος 
ἀµιγεστάτην ἵδρυσιν· θεωρητικὰς δὲ αὖθις οὐχ ὡς αἰσθητῶν συµβόλων ἢ νοερῶν θεωροὺς, οὐδὲ ὡς 
τῇ ποικιλίᾳ τῆς ἱερογραφικῆς θεωρίας ἐπὶ τὸ θεῖον ἀναγοµένας, ἀλλ' ὡς πάσης ἀὐλου γνώσεως 
ὑψηλοτέρου φωτὸς ἀποπληρουµένας καὶ τῆς τοῦ καλλοποιοῦ καὶ ἀρχικοῦ κάλλους ὑπερουσίου καὶ 

τριφανοῦς θεωρίας ὡς θεµιτὸν ἀναπιµπλαµένας, τῆς δὲ Ἰησοῦ κοινωνίας ὡσαύτως ἠξιωµένας οὐκ ἐν 
εἰκόσιν ἱεροπλάστοις µορφωτικῶς ἀποτυποῦσι τὴν θεουργικὴν ὁµοίωσιν, ἀλλ' ὡς ἀληθῶς αὐτῷ 
πλησιαζούσας ἐν πρώτῃ µετουσίᾳ τῆς γνώσεως· τῶν θεουργικῶν αὐτοῦ φώτων καὶ µὴν ὅτι τὸ 
θεοµίµητον αὐταῖς ὑπερτάτως δεδώρηται καὶ κοινωνοῦσι κατὰ τὸ αὐταῖς ἐφικτὸν ἐν πρωτουργῷ 
δυνάµει ταῖς θὲουργικαῖς αὐτοῦ καὶ φιλανθρώποις ἀρεταῖς· τετελεσµένας δὲ ὡσαύτως οὐχ ὡς 
ποικιλίας ἱερᾶς ἀναλυτικὴν ἐπιστήµην ἐλλαµποµένας, ἀλλ' ὡς πρώτης καὶ ὑπερεχούσης θεώσεως 
ἀποπληρουµένας κατὰ τὴν ὑπερτάτην ὡς ἐν ἀγγέλοις τῶν θεουργιῶν ἐπιστήµην. Οὐ γὰρ δι' ἄλλων 
ἁγίων οὐσιῶν, ἀλλὰ πρὸς αὐτῆς τῆς θεαρχίας ἱεραρχούµεναι τῷ ἐπ' αὐτὴν ἀµέσως ἀνατείνεσθαι τῆ 
πάντων ὑπερεχούσῃ δυνάµει καὶ τάξει καὶ πρὸς τὸ πάναγνον καὶ κατὰ πᾶν ἀῤῥεπὲς ἱδρύονται καὶ 
πρὸς τὴν ἄύλον καὶ νοητὴν εὐπρέπειαν ὡς θεµιτὸν εἰς θεωρίαν προσάγονται καὶ τοὺς τῶν 
θεουργιῶν ἐπιστηµονικοὺς λόγους ὡς πρῶται καὶ περὶ Θεὸν οὖσαι µυοῦνται πρὸς αὐτῆς τελεταρχίας 
ὑπερτάτως ἱεραρχούµεναι. 

3. Τοῦτο γοῦν οἱ θεολόγοι σαφῶς δηλοῦσι τὸ τὰς µὲν ὑφειµ ένας τῶν οὐρανίων οὐσιῶν 
διακοσµήσεις πρὸς τῶν ὑπερβεβηκυιῶν εὐκόσµως ἐκδιδάσκεσθαι τὰς θεουργικὰς ἐπιστήµας, τὰς δὲ 
πασῶν ὑψηλοτέρας ὑπ' αὐτῆς θεαρχίας ὡς θεµιτὸν τὰς µυήσεις ἐλλάµπεσθαι. Τινὰς µὲν γὰρ αὐτῶν 
εἰσάγουσι πρὸς τῶν προτέρων ἱερῶς µυουµένας τὸ «Κύριον εἶναι τῶν οὐρανίων δυνάµεων» καὶ 
«Βασιλέα τῆς δόξης» τὸν εἰς οὐρανοὺς ἀνθρωποπρεπῶς ἀναληφθέντα, τινὰς δὲ πρὸς αὐτὸν Ἰησοῦν 
διαπορούσας καὶ τῆς ὑπὲρ ἡµῶν αὐτοῦ θεουργίας τὴν ἐπιστήµην µαθητιώσας καὶ ταύτας αὐτὸν 
Ἰησοῦν ἀµέσως µυοῦντα καὶ πρωτοδότως αὐταῖς ἐκφαίνοντα τὴν αὐτοῦ φιλάνθρωπον 
ἀγαθουργίαν. «᾽Εγὼ» γάρ φησι «διαλέγοµαι δικαιοσύνην καὶ κρίσιν σωτηρίου». Ἄγαµαι δὲ ὅτι καὶ 
τῶν ὑπερουρανίων οὐσιῶν αἱ πρῶται καὶ τόσον ἁπάσας ὑπερκείµεναι τῶν θεαρχικῶν ἐλλάµψεων 
ὡς µεσοπετεῖς εὐλαβῶς ἐφίενται. Καὶ γὰρ οὐκ αὐτόθεν ἐρωτῶσι «∆ιὰ τί σου ἐρυθρὰ τὰ ἱµάτια;» πρὸς 
ἑαυτὰς δὲ διαποροῦσι πρότερον, ἐνδεικνύµεναι µὲν ὅτι µαθητιῶσι καὶ τῆς θεουργικῆς γνώσεως 
ἐφίενται, µὴ προπηδῶσαι δὲ τῆς κατὰ θείαν πρόοδον ἐνδιδοµένης ἐλλάµψεως. Οὐκοῦν ἡ πρώτη τῶν 
οὐρανίων νοῶν ἱεραρχία πρὸς αὐτῆς τῆς τελεταρχίας ἱεραρχουµένη τῷ ἐπ' αὐτὴν ἀµέσως 
ἀνατείνεσθαι τῆς παναγεστάτης καθάρσεως τοῦ ἀπλέτου φωτὸς τῆς προτελείου τελεσιουργίας 
ἀναλόγως αὐτῇ πληρουµένη καθαίρεται καὶ φωτίζεται καὶ τελεσιουργεῖται, πάσης µὲν ὑφέσεως 
ἀµιγής, πρώτου δὲ φωτὸς πλήρης καὶ πρωτοδότου γνώσεως καὶ ἐπιστήµης µέτοχος ἀποτελουµένη. 
Συνελὼν δὲ καὶ τοῦτο φαίην ἂν οὐκ ἀπεικότως, ὅτι καὶ κάθαρσίς ἐστι καὶ φωτισµὸς καὶ τελείωσις 

ἡ τῆς θεαρχικῆς ἐπιστήµης µετάληψις, ἀγνοίας µὲν οἷον ἀποκαθαίρουσα τῇ κατὰ τάξιν ἐνδιδοµένῃ 
γνώσει τῶν τελεωτέρων µυήσεων, φωτίζουσα δὲ αὐτῇ τῇ θείᾳ γνώσει δι' ἧς καὶ καθαίρει τὴν οὐ 
πρότερον ἐποπτεύσασαν ὅσα νῦν ἐκφαίνεται διὰ τῆς ὑψηλοτέρας ἐλλάµψεως, καὶ τελειοῦσα πάλιν 
αὐτῷ τῷ φωτὶ τῇ καθ' ἕξιν ἐπιστήµῃ τῶν φανοτάτων µυήσεων. 

4. Αὕτη µὲν οὖν ἐστιν ὡς κατ' ἐµὴν ἐπιστήµην ἡ πρώτη τῶν οὐρανίων οὐσιῶν διακόσµησις ἡ 
«κύκλῳ Θεοῦ» καὶ περὶ Θεὸν ὀιµέσως ἑστηκυῖα καὶ ἁπλῶς καὶ ἀκαταλήκτως περιχορεύουσα τὴν 
αἰώνιον αὐτοῦ γνῶσιν κατὰ τὴν ὑπερτάτην ὡς ἐν ἀγγέλοις ἀεικίνητον ἵδρυσιν, πολλὰς µὲν καὶ 
µακαρίας ὁρῶσα καθαρῶς θεωρίας, ἁπλᾶς δὲ καὶ ἀµέσους µαρµαρυγὰς ἐλλαµποµένη, καὶ θείας 
τροφῆς ἀποπληρουµένη, πολλῆς µὲν τῇ πρωτοδότῳ χύσει, µιᾶς δὲ τῇ ἀποικίλτῳ καὶ ἑνοποιῷ τῆς 
θεαρχικῆς ἑστιόισεως ἑνότητι, πολλῆς δὲ κοινωνίας Θεοῦ καὶ συνεργίας ἠξιωµένη τῇ πρὸς αὐτὸν ὡς 
ἐφικτὸν ἀφοµοίωσει τῶν καλῶν ἕξεών τε καὶ ἐνεργειῶν, πολλὰ δὲ τῶν θείων ὑπερκειµένως 
γινώσκουσα καὶ θεαρχικῆς ἐπιστήµης καὶ γνώσεως ἐν µετουσίᾳ κατὰ τὸ θεµιτὸν γινοµένη. ∆ιὸ καὶ 
ὕµνους αὐτῆς ἡ θεολογία τοῖς ἐπὶ γῆς παραδέδωκεν ἐν οἷς ἱερῶς ἀναφαίνεται τὸ τῆς ὑπερτάτης 
αὐτῆς ἐλλάµψεως ὑπερέχον. Οἱ µὲν γὰρ αὐτῆς αἰσθητῶς εἰπεῖν «ὡς φωνὴ ὑδάτων» ὀιναβοῶσιν 
«Εὐλογηµένη ἡ δόξα Κυρίου ἐκ τοῦ τόπου αὐτοῦ», οἱ δὲ τὴ πολυύµνητον ἐκείνην καὶ 
σεβασµιωτάτην ἀνακράζουσι θεολογίαν· «Ἅγιος ἅγιος ἅγιος Κύριος Σαβαώθ, πλήρης πᾶσα ἡ γῆ τῆς 
δόξης αὐτοῦ». Ταῦτας δὲ τὰς ὑπερτάτας τῶν ὑπερουρανίων νοῶν ὑµνολογίας ἤδη µὲν ἐν τοῖς «Περὶ 
τῶν θείων ὕµνων» ὡς ἐφικτὸν ἀνεπτύξαµεν, καὶ εἴρηται περὶ τούτων ἐν ἐκείνοις ὡς καθ' ἡµᾶς 
ἱκανῶς, ἀφ' ὧν εἰς ὑπόµνησιν ἀρκεῖ φάναι τοσοῦτον κατὰ τὸν παρόντα καιρόν, ὅτι τὴν θεολογικὴν 
ἐπιστήµην ἡ πρώτη διακόσµησις ὡς θεµιτὸν ἐλλαµφθεῖσα πρὸς τῆς θεαρχικῆς ἀγαθότητος, ταύτης ὡς 
ἀγαθοειδὴς ἱεραρχία καὶ τοῖς µετ' αὐτὴν ἑξῆς µεταδέδωκεν, ἐκεῖνο κατ' ἐπιτοµὴν εἰπεῖν ὑφηγουµένη 
τὸ τὴν σεβασµίαν αὐτὴν καὶ ὑπερεύφηµον καὶ πανεύφηµον θεαρχίαν θεµιτὸν εὐλόγως εἶναι πρὸς 
τῶν θεοδόχων ὡς ἐφικτὸν γινώσκεσθαι καὶ ὑµνεῖσθαι νοῶν (οὗτοι γάρ εἰσιν ὡς θεοειδεῖς οἱ θεῖοι 
«τόποι» τῆς θεαρχικῆς ὡς τὰ Λόγιά φησι «καταπαύσεως») καὶ µὴν ὅτι µονάς ἐστι καὶ ἑνὰς 
τρισυπόστατος ἀπὸ τῶν ὑπερουρανίων οὐσιῶν ἄχρι τῶν ἐσχάτων τῆς γῆς διεῖσα τὴν ἀγαθωτάτην 

αὐτῆς ἐπὶ πάντα τὰ ὄντα πρόνοιαν ὡς πάσης οὐσίας ὑπεράρχιος ἀρχὴ καὶ αἰτία καὶ πάντων 
ὑπερουσίως ἀσχέτῳ συνοχῇ περιδεδραγµένη. 

 
ΚΕΦΑΛΑΙΟΝ Η΄ 

Περὶ τῶν κυριοτήτων καὶ τῶν δυνάµεων καὶ τῶν ἐξουσιῶν καὶ περὶ τῆς µέσης αὐτῶν ἱεραρχίας 
 
1. Μετιτέον δὲ νῦν ἡµῖν ἐπὶ τὴν µέσην τῶν οὐρανίων νοῶν διακόσµησιν τὰς κυριότητας ἐκείνας 

ὑπερκοσµίοις ὀφθαλµοῖς ὡς ἐφικτόν ἐποπτεύουσι κᾳὶ τὰ ὄντως δυνατὰ θεάµατα τῶν θείων 
ἐξουσιῶν καὶ δυνάµεων. Καὶ γὰρ ἑκάστη τῶν ὑπὲρ ἡµᾶς οὐσιῶν ἐπωνυµία τὰς θεοµιµήτους αὐτῶν 
ἐµφαίνει τοῦ θεοειδοῦς ἰδιότητας. Τῶν µὲν οὖν ἁγίων κυριοτήτων τὴν ἐκφαντορικὴν ὀνοµασίαν 
οἶµαι δηλοῦν ἀδούλωτόν τινα καὶ πάσης ὑποπεζίας ὑφέσεως ἐλευθέραν ἀναγωγὴν οὐδεµιᾷ τῶν 
τυραννικῶν ἀνοµοιοτήτων οὐδενὶ τρόπῳ καθόλου κατακλινοµένην, αὐτὴν ἐλευθεροπρεπῶς ὡς 
ἀµιείλικτον κυριότητα πᾴσης µειωτικῆς δουλοποιίας ὑπερκειµένην, ἀνένδοτον ὑφέσει πάσῃ καὶ 
ἐξῃρηµένην ἁπάσης ἀνοµοιότητος, τῆς ὄντως κυριότητος καὶ κυριαρχίας ἀκαταλήκτως ἐφιεµένην 
καὶ πρὸς τὴν αὐτῆς κυρίαν ἐµφέρειαν ὡς ἐφικτὸν ἑαυτήν τε καὶ τὰ µετ᾽ αὐτὴν ἀγαθοειδῶς 
διαπλάττουσαν, πρὸς οὐδὲν τῶν εἰκῇ δοκούντων, ἀλλὰ πρὸς τὸ κυρίως ὂν ὁλικῶς ἐπεστραµµένην 
καὶ κυριαρχικῆς ἀεὶ θεοειδείας ἐν µετουσίᾳ κατὰ τὸ δυνατὸν αὐτῇ γινοµένην. 
Τὴν δὲ τῶν ἁγίων δυνάµεων ἀῤῥενωπόν τινα καὶ ἀκατάσειστον ἀνδρείαν εἰς πάσας τὰς κατ' αὐτὴν 

θεοειδεῖς ἐνεργείας, πρὸς µηδεµίαν ὑποδοχὴν τῶν ἐνδιδοµένων αὐτῆ θεαρχικῶν ἐλλάµψεων ἀδραν 
ῶς ἐξασθενοῦσαν, δυνατῶς ἐπὶ τὸ θεοµίµητον ἀναγοµένην, οὐκ ἀπολείπουσαν ἑαυτῆς ἀνανδρίᾳ τὴν 
θεοειδῆ κίνησιν, ἀλλ' ἀῤῥεπῶς ἀφορῶσαν εἰς τὴν ὑπερούσιον καὶ δυναµοποιὸν δύναµιν καὶ ταύτης 
εἰκόνα δυναµοειδῆ κατὰ τὸ ἐφικτὸν γινοµένην καὶ πρὸς µὲν αὐτὴν ὡς ἀρχιδύναµον δυνατῶς 
ἐπεστραµµένην, πρὸς δὲ τὰ δεύτερα δυναµοδότως καὶ θεοειδῶς προϊοῦσαν.  
Τὴν δὲ τῶν ἁγίων ἐξουσιῶν, τὴν ὁµοταγῆ τῶν θείων κυριοτήτων καὶ δυνάµεων, τὴν εὔκοσµον καὶ 

ἀσύµφυρτον περὶ τὰς θείας ὑποδοχὰς εὐταξίαν, καὶ τὸ τεταγµένον τῆς ὑπερκοσµίου καὶ νοερᾶς 
ἐξουσιότητος οὐ τυραννικῶς ἐπὶ τὰ χείρω ταῖς ἐξουσιαστικαῖς δυνάµεσιν ἀποκεχρηµένης, ἀλλ' 
ἀκρατήτως ἐπὶ τὰ θεῖα µετ' εὐταξίας ἀναγοµένης τε καὶ τὰ µετ' αὐτὴν ἀγαθοειδῶς ἀναγούσης, καὶ 
πρὸς τὴν ἐξουσιοποιὸν ἐξουσιαρχίαν ὡς θεµιτὸν ἀφοµοιουµένης, καὶ ταύτην ὡς δυνατὸν ἀγγέλοις 
ἀναλαµπούσης ἐν ταῖς κατ' αὐτὴν εὐκόσµοις τάξεσι τῆς ἐξουσιαστικῆς δυνάµεως.  
Ταύτας ἔχουσα τὰς θεοειδεῖς ἰδιότητας ἡ µέση τῶν οὐρανίων νοῶν διακόσµησις καθαίρεται µὲν 

καὶ φωτίζεται καὶ τελεσιουργεῖται καθ' ὃν εἴρηται τρόπον ὑπὸ τῶν θεαρχικῶν ἐλλάµψεων 
ἐνδιδοµένων αὐτῇ δευτέρως διὰ τῆς πρώτης ἱεραρχικῆς διακοσµήσεως καὶ διὰ µέσης ἐκείνης 
δευτεροφανῶς διαπορθµευοµένων. 

2. Ἀµελει την δι αλλου λεγοµενην φοιτᾶν εἰς ἄλλον ἄγγελον ἀκοὴν σύµβολον ποίησόµεθα τῆς 
πόῤῥωθεν ἐπιτελουµένης καὶ διὰ τὴν πρόοδον ἀµυδρουµένης εἰς δευτέρωσιν τελειώσεως. Ὡς γὰρ οἱ 
δεινοὶ περὶ τὰς ἱερὰς ἡµῶν τελετάς φασι τὰς αὐτοφανεῖς τῶν θείων ἀποπληρώσεις τῶν δι' ἑτέρων 
θεοπτικῶν µεθέξεων εἶναι τελεωτέρας, οὕτως οἶµαι καὶ τῶν ἀγγελικῶν τάξεων τὴν ἄµεσον 
µετουσίαν τῶν πρώτως ἐπὶ Θεὸν ἀνατεινοµένων ἐναργεστέραν εἶναι τῶν διὰ µεσότητος 
ἀποτελουµένων. ∆ιὸ καὶ πρὸς τῆς ἡµῶν ἱερατικῆς παραδόσεως τελεστικαὶ καὶ φωτουργοὶ καὶ 
καθαρτικαὶ δυνάµεις οἱ πρῶτοι νόες ὀνοµάζονται τῶν ὑφειµένων ὡς δι᾽ αὐτῶν ἐπὶ τὴν πάντων 
ὑπερούσιον ἀρχὴν ἀναγοµένων καὶ τῶν τελεταρχικῶν καθάρσεων καὶ φωτισµῶν καὶ τελειώσεων ἐν 
µετουσίᾳ κατὰ τὸ αὐτοῖς θεµιτὸν γινοµένων. Τοῦτο γάρ ἐστι καθόλου τῇ θείᾳ ταξιαρχίᾳ θεοπρεπῶς 
νενοµοθετηµένον τὸ διὰ τῶν πρώτων τὰ δεύτερα τῶν θεαρχικῶν µετέχειν ἐλλάµψεων. Εὑρήσεις δὲ 
τοῦτο καὶ πολλαχοῦ τοῖς θεολόγοις ἐκπεφασµένον. Ἡνίκα γὰρ ἡ θεία καὶ πατρικὴ φιλανθρωπία τὸν 
Ἰσραὴλ ἐπιστρεπτικῶς ὑπὲρ τῆς ἱερᾶς αὐτοῦ σωτηρίας παιδεύσασα καὶ τιµωροῖς καὶ ἀτιθάσοις 
ἔθνεσιν εἰς ἐπανόρθωσιν ἐκδεδωκυῖα τῇ παντοίᾳ τῶν προνοουµένων ἐπὶ τὸ κρεῖττον µεταγωγῇ καὶ 
τῆς αἰχµαλωσίας ἠφίει καὶ πρὸς τὴν προτέραν ἐπιεικῶς, ἐπανῆγεν εὐπάθειαν, ὁρᾷ τῶν θεολόγων εἷς 
ὁ Ζαχαρίας ἕνα τῶν πρώτων ὡς οἶµαι καὶ περὶ Θεὸν ἀγγέλων (κοινὸν γὰρ ὡς ἔφην ἐστὶ πᾶσι τὸ τῆς 
ἀγγελικῆς ἐπωνυµίας) πρὸς αὐτοῦ Θεοῦ µαθόντα τοὺς περὶ τούτου «παρακλητικοὺς» ὡς εἴρηται 
«λόγους», ἕτερον δὲ τῶν ὑφειµένων ἀγγέλων πρὸς ὑπάντησιν τοῦ πρώτου προπορευόµενον ὡς πρὸς 
ἐλλάµψεως ὑποδοχὴν καὶ µετάληψιν, εἶτα πρὸς αὐτοῦ τὴν θείαν βουλὴν ὡς πρὸς ἱεράρχου 
µυούµενον καὶ τὸ µυῆσαι τὸν θεολόγον ἐπιτρεπόµενον, ὅτι «Κατακάρπως κατοικηθήσεται 
῾Ιερουσαλὴµ ἀπὸ πλήθους ἀνθρώπων». Ἕτερος δὲ τῶν θεολόγων Ἰεζεκιὴλ καὶ πρὸς αὐτῆς φησι 
τοῦτο πανιέρως νενοµοθετῆσθαι τῆς τοῖς χερουβὶµ ἐπιβεβηκυίας ὑπερενδόξου Θεότητος. Τὸν γὰρ 

Ἰσραὴλ ὡς εἴρηται πατρικῆ φιλανθρωπίᾳ διὰ παιδείας ἐπὶ τὸ κρεῖττον µετάγουσα δικαιοσύνῃ 
θεοπρεπεῖ τῶν ὑπευθύνων ἀποκρίνεσθαι τοὺς ἀνευθύνους ἐδικαίωσε τοῦτο µυεῖται πρῶτος µετὰ τὰ 
χερουβὶµ ὁ τὴν ὀσφῦν σαπφείρῳ διεζωσµένος ὃς τὸν ποδήρη κατὰ σύµβολον ἱεραρχικὸν ἐνδεδύκει, 
τοὺς δὲ λοιποὺς ἀγγέλους, οἳ τοὺς πελέκεις εἶχον, ἡ θεία ταξιαρχία κελεύει πρὸς τοῦ προτέρου 
µυεῖσθαι τὴν περὶ τούτου θεοκρισίαν. Τῷ µὲν γὰρ ἔφη µέσην διελθεῖν τὴν Ἰερουσαλὴµ καὶ δοῦναι τὸ 
σηµεῖον εἰς τὰ µέτωπα τῶν ἀνευθύνων ἀνδρῶν, τοῖς ἄλλοις δὲ «Πορεύεσθε εἰς τὴν πόλιν ὀπίσω 
αὐτοῦ καὶ κόπτετε καὶ µὴ φείδεσθε τοῖς ὀφθαλµοῖς ὑµῶν», «ἐπὶ δὲ πάντας ἐφ' οὕς ἐστι τὸ σηµεῖον µὴ 
ἐγγίσητε». 
Τί ἄν τις εἴποι περὶ τοῦ φήσαντος ἀγγέλου τῷ ∆ανιὴλ· «᾽Εξῆλθεν ὁ λόγος»; ἢ περὶ αὐτοῦ τοῦ 

πρώτου τὸ πῦρ ἐκ µέσου τῶν χερουβὶµ ἀνειληφότος; ἢ τὸ τούτου περισσότερον εἰς εὐταξίας 
ἀγγελικῆς ἀπόδειξιν, ὅτι τὰ χερουβὶµ ἐµβάλλει τὸ πῦρ εἰς τὰς χεῖρας τοῦ τὴν ἁγίαν στολὴν 
ἐνδεδυκότος; ἢ περὶ τοῦ κεκληκότος τὸν θειότατον Γαβριὴλ καὶ φήσαντος αὐτῷ· «Συνέτισον ἐκεῖνον 
τὴν ὅρασιν»; ἢ ὅσα ἄλλα πρὸς τῶν ἱερῶν θεολόγων εἴρηται περὶ τῆς τῶν οὐρανίων ἱεραρχιῶν 
θεοειδοῦς εὐκοσµίας, πρὸς ἣν ἡ τῆς παρ' ἡµῖν ἱεραρχίας εὐταξία κατὰ τὸ δυνατὸν ἀφοµοιουµένη τὴν 
ἀγγελικὴν εὐπρέπειαν ὡς ἐν εἰκόσιν ἕξει, τυπουµένη δι' αὐτῆς καὶ ἀναγοµένη πρὸς τὴν ὑπερούσιον 
ἁπάσης ἱεραρχίας ταξιαρχίαν; 

 
ΚΕΦΑΛΑΙΟΝ Θ΄ 

Περὶ τῶν ἀρχῶν καὶ τῶν ἀρχαγγέλων καὶ τῶν ἀγγέλων καὶ περὶ τῆς τελευταίας αὐτῶν ἱεραρχίας 
 
1. Λοιπὸς ἡµῖν εἰς θεωρίαν ἱερὰν διάκοσµος ὁ τὰς ἀγγελικὰς συγκλείων ἱεραρχίας ὁ πρὸς τῶν 

θεοειδῶν ἀρχῶν ἀρχαγγέλων τε καὶ ἀγγέλων διακοσµούµενος. Καὶ πρώτας µὲν εἰπεῖν ἀναγκαῖον 
οἶµαι κατὰ τὸ ἐµοὶ δυνατὸν τὰς τῶν ἁγίων αὐτῶν ἐπωνυµιῶν ἐκφαντορίας. ᾽Εκφαίνει γὰρ ἡ µὲν τῶν 
οὐρανίων ἀρχῶν τὸ θεοειδῶς ἀρχικὸν καὶ ἡγεµονικὸν µετὰ τάξεως ἱερᾶς καὶ ταῖς ἀρχικαῖς 
πρεπωδεστάτης δυνάµεσι καὶ τὸ πρὸς τὴν ὑπεράρχιον ἀρχὴν αὐτάς τε ὁλικῶς ἐπεστράφθαι καὶ 
ἑτέρων ἀρχικῶς ἡγεῖσθαι καὶ τὸ πρὸς αὐτὴν ἐκείνην ὡς δυνατὸν ἀποτυποῦσθαι τὴν ἀρχοποιὸν 
ἀρχὴν ἀναφαίνειν τε τὴν ὑπερούσιον αὐτῆς ταξιαρχίαν τῇ τῶν ἀρχικῶν εὐκοσµίᾳ δυνάµεων. 

2. Ἡ δὲ τῶν ἁγίων ἀρχαγγέλων ὁµοταγὴς µέν ἐστι ταῖς οὐρανίαις ἀρχαῖς· ἔστι γὰρ αὐτῶν τε καὶ 
τῶν ἀγγέλων ὡς ἔφην ἱεραρχία µία καὶ διακόσµησις. Πλὴν ἐπείπερ οὐκ ἔστιν ἱεραρχία µὴ καὶ 
πρώτας καὶ µέσας καὶ τελευταίας δυνάµεις ἔχουσα, ἡ τῶν ἀρχαγγέλων ἁγία τάξις κοινωνικῶς τῇ 
ἱεραρχικῇ µεσότητι τῶν ἄκρων ἀντιλαµβάνεται. Ταῖς τε γὰρ ἁγιωτάταις ἀρχαῖς κοινωνεῖ καὶ τοῖς 
ἁγίοις ἀγγέλοις, ταῖς µὲν ὅτι πρὸς τὴν ὑπερούσιον ἀρχὴν ἀρχικῶς ἐπέστραπται καὶ πρὸς αὐτὴν ὡς 
ἐφικτὸν ἀποτυποῦται καὶ τοὺς ἀγγέλους ἑνοποιεῖ κατὰ τὰς εὐκόσµους αὐτῆς καὶ τεταγµένας καὶ 
ἀοράτους ἡγεµονίας, τοῖς δὲ ὅτι καὶ τῆς ὑποφητικῆς ἐστι τάξεως, τὰς θεαρχικὰς ἐλλάµψεις 
ἱεραρχικῶς διὰ τῶν πρώτων δυνάµεων ὑποδεχοµένη καἵ τοῖς ἀγγέλοις αὐτὰς ἀγαθοειδῶς ἀγγέλουσα 
καὶ δι' ἀγγέλων ἡµῖν ἀναφαίνουσα κατὰ τὴν ἱερὰν ἑκάστου τῶν θείως ἐλλαµποµένων ἀναλογίαν. Οἱ 
γὰρ ἄγγελοι, καθὼς ἤδη προειρήκαµεν, συµπληρωτικῶς ἀποπερατοῦσιν τὰς ὅλας τῶν οὐρανίων 
νοῶν διακοσµήσεις, κατὰ τὸ τελευταῖον ὡς ἐν οὐρανίαις οὐσίαις ἔχοντες τὴν ἀγγελικὴν ἰδιότητα καὶ 
µᾶλλον πρὸς ἡµῶν ἄγγελοι παρὰ τοὺς προτέρους οἰκειότερον ὀνοµαζόµενοι ὅσῳ καὶ περὶ τὸ 
ἐµφανέστερον αὐτοῖς ἐστιν ἡ ἱεραρχία καὶ µᾶλλον περικόσµιος. Τὴν µὲν γὰρ ὑπερτάτην, ὡς εἴρηται, 
διακόσµησιν ὡς τῷ κρυφίῳ πρωτοταγῶς πλησιίχζουσαν κρυφιοειδῶς οἰητέον ἱεραρχεῖν τῆς 
δευτέρας, τὴν δὲ δευτέραν, ἣ συµπληροῦται πρὸς τῶν ἁγίων κυριοτήτων καὶ δυνάµεων καὶ 
ἐξουσιῶν, τῆς τῶν ἀρχῶν καὶ ἀρχαγγέλων καὶ ἀγγέλων ἱεραρχίας ἡγεῖσθαι, τῆς πρώτης µὲν 
ἱεραρχίας ἐµφανέστερον, τῆς δὲ µετ' αὐτὴν κρυφοειδέστερον, τὴν δὲ τῶν ἀρχῶν καὶ ἀρχαγγέλων καὶ 
ἀγγέλων ἐκφαντορικὴν διακόσµησιν ταῖς ἀνθρωπίναις ἱεραρχίαις δι' ἀλλήλων ἐπιστατεῖν, ἵν' ᾖ 
κατὰ τάξιν ἡ πρὸς Θεὸν ἀναγωγὴ καὶ ἐπιστροφὴ καὶ κοινωνία καὶ ἕνωσις καὶ µὴν καὶ ἡ παρὰ Θεοῦ 
πάσοιις ταῖς ἱεραρχίαις ἀγαθοπρεπῶς ἐνδιδοµένη καὶ κοινωνικῶς ἐπιφοιτῶσα µετ' εὐκοσµίας 
ἱερωτάτης πρόοδος. Ἔνθεν ἡ θεολογία τὴν καθ' ἡµᾶς ἱεραρχίαν ἀγγέλοις ἀπονενέµηκεν, ἄρχοντα 
τοῦ Ἰουδαίων λαοῦ τὸν Μιχαὴλ ὀνοµάζουσα καὶ ἄλλους ἐθνῶν ἑτέρων. «Ἔστησε» γὰρ ὁ ῞Υψιστος 
«ὅρια ἐθνῶν κατὰ ἀριθµὸν ἀγγέλων Θεοῦ».  

3. Εἰ δέ τις φαίη· καὶ πῶς ὁ τῶν Ἑβραίων λαὸς ἀνήγετο µόνος ἐπὶ τὰς θεαρχικὰς ἐλλάµψεις;» 
ἀποκριτέον ὅτι µὴ τὰς τῶν ἀγγέλων εὐθείας ἐπιστασίας αἰτιάσασθαι χρὴ τῆς τῶν ἑτέρων ἐθνῶν ἐπὶ 
τοὺς οὐκ ὄντας θεοὺς ἀποπλανήσεως, ἀλλ' αὐτοὺς ἐκείνους οἰκείαις ῥοπαῖς ἐκ τῆς ἐπὶ τὸ θεῖον 
εὐθείας ἀναγωγῆς ἀποπεπτωκότας τῇ φιλαυτίᾳ καὶ αὐθαδείᾳ, καὶ τῇ τῶν αὐτοῖς δοκούντων 

θεοπρεπῶν ἀναλόγῳ σεβασµιότητι. Τοῦτο µαρτυρεῖται καὶ αὐτὸς ὁ τῶν Ἑβραίων λαὸς πεπονθέναι. 
«Ἐπίγνωσιν γὰρ Θεοῦ», φησιν, «ἀπώσω, καὶ ὀπίσω τῆς καρδίας σου ἐπορεύθης». Οὐδὲ γὰρ 
ἠναγκασµένην ἔχοµεν ζωὴν οὐδὲ διὰ τὴν τῶν προνοουµένων αὐτεξουσιότητα τὰ θεῖα φῶτα τῆς 
προνοητικῆς ἐλλάµψεως ἀπαµβλύνεται. Ἀλλ' ἡ τῶν νοερῶν ὄψεων ἀνοµοιότης τὴν ὑπερπλήρη τῆς 
πατρικῆς ἀγαθότητος φωτοδοσίαν ἢ παντελῶς ἀµέθεκτον ποιεῖ καὶ πρὸς τὴν αὐτῶν ἀντιτυπίαν 
ἀδιάδοτον ἢ τὰς µετουσίας ποιεῖ διαφόρους, µικρὰς ἢ µεγάλας, ἀµυδρὰς ἢ φανὰς τῆς µιᾶς καὶ ἁπλῆς 
καὶ ἀεὶ ὡσαύτως ἐχούσης καὶ ὑπερηπλωµένης πηγαίας ἀκτῖνος. ᾽Επεὶ ὅτι γε καὶ τῶν ἑτέρων ἐθνῶν, 
ἐξ ὧν καὶ ἡµεῖς ἀνενεύσαµεν ἐπὶ τὸ πᾶσιν ἑτοίµως εἰς µετάδοσιν ἀναπεπταµένον τοῦ θεαρχικοῦ 
φωτὸς ἄπειρόν τε καὶ ἄφθονον πέλαγος, οὐκ ἔκφυλοί τινες ἐπεστάτουν θεοί, µία δὲ πάντων ἀρχὴ 
καὶ πρὸς ταύτην ἀνῆγον τοὺς ἑποµένους οἱ καθ᾽ ἕκαστον ἔθνος ἱεραρχοῦντες ἄγγελοι, τὸν 
Μελχισεδὲκ ἐννοητέον ἱεράρχην ὄντα φιλοθεώτατον οὐ τῶν οὐκ ὄντων, ἀλλὰ τοῦ ὄντως ὄντος 
ὑψίστου Θεοῦ. Καὶ γὰρ οὐχ ἁπλῶς τὸν Μελχισεδὲκ οἱ θεόσοφοι οὐ φιλόθεον µόνον ἀλλὰ καὶ ἱερέα 
κεκλήκασιν ἢ ἵνα τοῖς ἐχέφροσιν ἐναργῶς ἐµφαίνωσιν ὅτι µὴ µόνον αὐτὸς ἐπὶ τὸν ὄντως ὄντα Θεὸν 
ἐπέστραπτο, προσέτι δὲ καὶ ἄλλοις ὡς ἱεράρχης ἡγεῖτο τῆς ἐπὶ τὴν ἀληθῆ καὶ µόνην θεαρχίαν 
ἀναγωγῆς. 

4. Καὶ τοῦτο δὲ τὴν σὴν ἱεραρχικὴν σύνεσιν ὑποµνήσωµεν ὅτι καὶ τῷ Φαραὼ πρὸς τοῦ τοῖς 
Αἰγυπτίοις ἐπιστατοῦντος ἀγγέλου καὶ τῷ <τῶν> Βαβυλωνίων ἄρχοντι πρὸς τοῦ οἰκείου [καὶ] τὸ τῆς 
πάντων προνοίας καὶ κυριότητος κηδεµονικὸν καὶ ἐξουσιαστικὸν κατὰ τὰς ὁράσεις διεπορθµεύετο 
καὶ τοῖς ἔθνεσιν ἐκείνοις οἱ τοῦ ὄντως <ὄντος> Θεοῦ θεράποντες ἡγεµόνες καθίσταντο, τῆς τῶν 
τυπωθεισῶν ὑπὸ τῶν ἀγγέλων ὁρἁσεων ἐκφαντορίας τοῖς τῶν ἀγγέλων ἐγγὺς ἱεροῖς ἀνδράσι, τῷ 
∆ανιὴλ καὶ τῷ Ἰωσήφ, ἐκ Θεοῦ δι' ἀγγέλων ἀποκαλυφθείσης. Μία γάρ ἐστιν ἡ πάντων ἀρχὴ καὶ 
πρόνοια, καὶ οὐδαµῶς οἰητέον Ἰουδαίων µὲν ἀποκληρωτικῶς ἡγεῖσθαι τὴν Θεαρχίαν, ἀγγέλους δὲ 
ἰδίως ἢ ὁµοτίµως ἢ ἀντιθέτως ἢ θεούς τινας ἑτέρους ἐπιστατεῖν τοῖς ἄλλοις ἔθνεσιν, ἀλλὰ καὶ τὸ 
λόγιον ἐκεῖνο κατὰ τήνδε τὴν ἱερὰν ἔννοιαν ἐκληπτέον οὐχ ὡς µερισαµένου Θεοῦ µεθ' ἑτέρων θεῶν 
ἢ ἀγγέλων τὴν καθ' ἡµᾶς ἡγεµονίαν καὶ τῷ Ἰσραὴλ εἰς ἐθνάρχην καὶ ἐθναγὸν ἀποκληρωθέντος, ἀλλ' 
ὡς αὐτῆς µὲν τῆς µιᾶς ἁπάντων ῾Υψίστου προνοίας πάντας ἀνθρώπους σωστικῶς ταῖς τῶν οἰκείων 
ἀγγέλων ἀνατατικαῖς χειραγωγίαις διανειµάσης, µόνου δὲ σχεδὸν παρὰ πάντας τοῦ Ἰσραὴλ ἐπὶ τὴν 
τοῦ ὄντως Κυρίου φωτοδοσίαν καὶ ἐπίγνωσιν ἐπιστραφέντος. Ὅθεν ἡ θεολογία τὸ µὲν ἑαυτὸν 
ἀποκληρῶσαι τὸν Ἰσραὴλ ἐπὶ τὴν τοῦ ὄντως <ὄντος> Θεοῦ θεραπείαν ἐµφαίνουσα τὸ «᾽Εγενήθη 
µερὶς Κυρίου» φησίν, ἐνδεικνυµένη δὲ τὸ καὶ αὐτὸν ἐν ἴσῳ τοῖς λοιποῖς ἔθνεσιν ἀπονεµηθῆναί τινι 
τῶν ἁγίων ἀγγέλων εἰς τὸ δι᾽ αὐτοῦ τὴν µίαν ἁπάντων ἀρχὴν ἐπιγνῶναι τὸν Μιχαὴλ ἔφη τοῦ 
Ἰουδαίων ἡγεῖσθαι λαοῦ, σαφῶς ἡµᾶς ἐκδιδάσκουσα τὸ µίαν εἶναι τὤν ὅλων πρόνοιαν ἁπασῶν τῶν 
ἀοράτων καὶ ὁρατῶν δυνάµεων ὑπερουσίως ὑπεριδρυµένην, πάντας δὲ τοὺς καθ' ἕκαστον ἔθνος 
ἐπιστατοῦντας ἀγγέλους ἐπ' αὐτὴν ὡς οἰκείαν ἀρχὴν τοὺς ἑποµένους ἐθελουσίως ὅση δύναµις 
ἀνατείνοντας. 

 
ΚΕΦΑΛΑΙΟΝ Ι΄ 

᾽Επανάληψις καὶ συναγωγὴ τῆς ἀγγελικῆς εὐταξίας 
 
1. Συνῆκται τοίνυν ἡµῖν ὡς ἡ µὲν πρεσβυτάτη τῶν περὶ Θεὸν νοῶν διακόσµησις ὑπὸ τῆς 

τελεταρχικῆς ἐλλάµψεως ἱεραρχουµένη τῷ ἐπ' αὐτὴν ἀµέσως ἀνατείνεσθαι κρυφιωτέρᾳ καὶ 
φανοτέρᾳ τῆς θεαρχίας φωτοδοσίᾳ καθαίρεται καὶ φωτίζεται καὶ τελεσιουργεῖται, κρυφιωτέρᾳ µὲν 
ὡς νοητοτέρᾳ καὶ µᾶλλον ἁπλωτικῇ καὶ ἑνοποιῷ φανοτέρᾳ δὲ ὡς πρωτοδότῳ καὶ πρωτοφανεῖ καὶ 
ὁλικωτέρᾳ καὶ µᾶλλον εἰς αὐτὴν ὡς διειδῆ κεχυµένῃ, πρὸς ταύτης δὲ πάλιν ἀναλόγως ἡ δευτέρα καὶ 
πρὸς τῆς δευτέρας ἡ τρίτη καὶ πρὸς τῆς τρίτης ἡ καθ' ἡµᾶς ἱεραρχία κατὰ τὸν αὐτὸν τῆς εὐκόσµου 
ταξιαρχίας θεσµὸν ἐν ἁρµονίᾳ θείᾳ καὶ ἀναλογίᾳ πρὸς τὴν ἁπάσης εὐκοσµίας ὑπεράρχιον ἀρχὴν 
καὶ περάτωσιν ἱεραρχικῶς ἀνάγεται. 

2. ᾽Εκφαντορικοὶ δὲ πάντες εἰσὶ καὶ ἄγγελοι τῶν πρὸ αὐτῶν, οἱ µὲν πρεσβύτατοι Θεοῦ τοῦ 
κινοῦντος, ἀναλόγως δὲ οἱ λοιποὶ τῶν ἐκ Θεοῦ κεκινηµένων. Τοσοῦτον γὰρ ἡ πάντων ὑπερούσιος 
ἁρµονία τῆς ἑκάστου τῶν λογικῶν τε καὶ νοερῶν ἱερᾶς εὐκοσµίας καὶ τεταγµένης ἀναγωγῆς 
προενόησεν, ὅτι καὶ αὐτῇ τῶν ἱεραρχιῶν ἑκάστῃ τάςεις ἱεροπρεπεῖς ἔθετο· καὶ πᾶσαν ἱεραρχίαν 
ὁρῶµεν εἰς πρώτας καὶ µέσας καὶ τελευταίας δυνάµεις διηρηµένην· ἀλλὰ καὶ αὐτὴν ἑκάστην ἰδικῶς 
εἰπεῖν διακόσµησιν ταῖς αὐταῖς ἐνθέοις ἁρµονίαις διέκρινε. ∆ιὸ καὶ αὐτοὺς τοὺς θειοτάτους σεραφὶµ 
οἱ θεολόγοι φασὶν ἕτερον πρὸς τὸν ἕτερον κεκραγέναι, σαφῶς ἐν τούτῳ καθάπερ οἶµαι δηλοῦντες, 

ὅτι τῶν θεολογικῶν γνώσεων οἱ πρῶτοι τοῖς δευτέροις µεταδιδόασιν. 
3. Προσθείην δ' ἂν καὶ τοῦτο οὐκ ἀπεικότως, ὅτι καὶ καθ' ἑαυτὸν ἕκαστος οὐράνιός τε καὶ 

ἀνθρώπινος νοῦς ἰδικὰς ἔχει καὶ πρώτας καὶ µέσας καὶ τελευταίας τάξεις τε καὶ δυνάµεις πρὸς τὰς 
εἰρηµένας τῶν καθ' ἕκαστον ἱεραρχικῶν ἐλλάµψεων οἰκείας ἀναγωγὰς ἀναλόγως ἐκφαινοµένας, 
καθ' ἃς ἕκαστος ἐν µετουσίᾳ γίνεται κατὰ τὸ αὐτῷ θεµιτόν τε καὶ ἐφικτὸν τῆς ὑπεραγνοτάτης 
καθάρσεως, τοῦ ὑπερπλήρους φωτός, τῆς προτελείου τελειώσεως. Ἔστι γὰρ οὐδὲν αὐτοτελὲς ἢ 
ἀπροσδεὲς καθόλου τελειότητος εἰ µὴ τὸ ὄντως αὐτοτελὲς καὶ προτέλειον. 

 
ΚΕΦΑΛΑΙΟΝ ΙΑ΄ 

∆ιὰ τί πᾶσαι αἱ οὐράνιαι οὐσίαι κατὰ κοινοῦ δύναµεις οὐράνιαι καλοῦνται 
 
1. Τούτων δὲ διωρισµένων ἐκεῖνο ἄξιον ἐννοῆσαι, δι' ἣν αἰτίαν ἁπάσας ὁµοῦ τὰς ἀγγελικὰς οὐσίας 

δυνάµεις οὐρανίας καλεῖν εἰώθαµεν. Οὐ γὰρ ἔστιν εἰπεῖν ὡς ἐπὶ τῶν ἀγγέλων, ὅτι πασῶν ἐστιν 
ἐσχάτη διακόσµησις ἡ τῶν ἁγίων δυνάµεων καὶ τῆς µὲν τῶν ἐσχάτων ἁγιοπρεποῦς ἐλλάµψεως αἱ 
τῶν ὑπερκειµένων οὐσιῶν διακοσµήσεις µετέχουσιν, αἱ τελευταῖαι δὲ τῶν πρώτων οὐδαµῶς, καὶ 
τούτου χάριν οὐράνιαι µὲν δυνάµεις ἅπαντες οἱ θεῖοι νόες ὀνοµάζονται, σεραφὶµ δὲ καὶ θρόνοι καὶ 
κυριότητες οὐδαµῶς. Ἀµέθεκτοι γὰρ αἱ τελευταῖαι τῶν ὑπερτάτων εἰσὶν ὁλικῶν ἰδιοτήτων. Οἱ γὰρ 
ἄγγελοι καὶ πρὸ τῶν ἀγγέλων ἀρχάγγελοι καὶ ἀρχαὶ καὶ ἐξουσίαι µετὰ τὰς δυνάµεις ὑπὸ τῆς 
θεολογίας ταττόµενοι κατὰ κοινοῦ πολλάκις ὑφ' ἡµῶν ὁµοῦ ταῖς ἄλλαις ἁγίαις οὐσίαις οὐράνιαι 
δυνάµεις ἀποκαλοῦνται. 

2. Φαµὲν δὲ ὅτι κοινῶς ἐπὶ πάσαις κεχρηµένοι τῇ τῶν οὐρανίων ἐπωνυµίᾳ δυνάµεων οὐ σύγχυσίν 
τινα τῶν ἑκάστης διακοσµήσεως ἰδιοτήτων εἰσάγοµεν, ἀλλ' ἐπειδὴ εἰς τρία διῄρηνται τῷ κατ' αὐτοὺς 
ὑπερκοσµίῳ λόγῳ πάντες οἱ θεῖοι νόες, εἰς οὐσίαν καὶ δύναµιν καὶ ἐνέργειαν, ὅταν ἅπαντας ἤ τινας 
αὐτῶν ἀπαρατηρήτως οὐρανίας οὐσίας ἢ οὐρανίας δυνάµεις ἀποκαλοῦµεν, αὐτοὺς περιφραστικῶς 
τοὺς περὶ ὧν ὁ λόγος ἐµφαίνειν ἡµᾶς οἰητέον ἐκ τῆς καθ' ἕκαστον αὐτῶν οὐσίας ἢ δυνάµεως οὐδὲ 
γὰρ τὴν ὑπερκειµένην ἰδιότητα τῶν ἤδη καλῶς ἡµῖν διακεκριµένων ἁγίων δυνάµεων καὶ ταῖς 
ὑφειµέναις ὁλικῶς προσάπτειν οὐσίαις ἐπ' ἀνατροπῇ τῆς ἀσυγχύτου τῶν ἀγγελικῶν διακόσµων 
ταξιαρχίας. Κατὰ γὰρ τὸν πολλάκις ἡµῖν ὀρθῶς ἀποἃοθέντα λόγον αἱ µὲν ὑπερβεβηκυῖαι 
διακοσµήσεις περισσῶς ἔχουσι καὶ τὰς τῶν ὑφειµένων ἱερὰς ἰδιότητας, αἱ δὲ τελευταἰαι τὰς τῶν 
πρεσβυτέρων ὑπερκειµένας ὁλότητας οὐκ ἔχουσι, µερικῶς εἰς αὐτὰς τῶν πρωτοφανῶν ἐλλάµψεων 
διὰ τῶν πρώτων ἀναλόγως αὐταῖς διαπορθµευοµένων. 

 
ΚΕΦΑΛΑΙΟΝ ΙΒ΄ 

∆ιὰ τί οἱ κατὰ ἀνθρώπους ἱεράρχαι ἄγγελοι καλοῦνται 
 
1. Ζητεῖται δὲ καὶ τοῦτο τοῖς τῶν νοητῶν Λογίων φιλοθεάµοσιν· εἰ γὰρ ἀµέθεκτα τῶν ὑπερτέρων 

ὁλοτήτων εἰσὶ τὰ τελευταῖα, δι' ἣν αἰτίαν ὁ καθ' ἡµᾶς ἱεράρχης «Ἄγγελος Κυρίου παντοκράτορος» 
ὑπὸ τῶν Λογίων ὠνόµασται. 

2. Ἔστι δὲ οὐκ ἐναντίος ὁ λόγος ὡς οἶµαι τοῖς προδιωρισµένοις. Φαµὲν γὰρ ὅτι τῆς ὁλικῆς καὶ 
ὑπερκειµένης τῶν πρεσβυτέρων διακόσµων δυνάµεως ἀποδέουσιν οἱ τελευταῖοι τῆς γὰρ µερικῆς καὶ 
ἀναλόγου µετέχουσι κατὰ τὴν µίαν ἁπάντων ἐναρµόνιον καὶ συνδετικὴν κοινωνίαν. Οἷον ἡ τῶν 
ἁγίων χερουβὶµ τάξις µετέχει σοφίας καἵ γνώσεως ὑψηλοτέρας, αἱ δὲ τῶν ὑπ' αὐτοὺς οὐσιῶν 
διακοµήσεις µετέχουσι µὲν καὶ αὐταὶ σοφίας καὶ γνώσεως, µερικῆς δὲ ὅµως ὡς πρὸς ἐκείνους καὶ 
ὑφειµένης, καὶ τὸ µὲν ὅλως ἐν µετουσίᾳ σοφίας εἶναι καὶ γνώσεως κοινόν ἐστι πᾶσι τοῖς θεοειδέσι 
τῶν νοερῶν, τὸ δὲ προσεχῶς καὶ πρώτως ἢ δευτέρως καὶ ὑφειµέ- νως οὐκέτι κοινόν, ἀλλ' ὡς ἑκάστῳ 
πρὸς τῆς οἰκείας ἀναλογίας ὥρισται. Τοῦτο δὲ καὶ περὶ πάντων τῶν θείων νοῶν οὐκ ἄν τις 
ἡµαρτηµένως ὁρίσαιτο· καὶ γὰρ ὥσπερ οἱ πρῶτοι περισσῶς ἔχουσι τὰς τῶν ὑφειµένων ἁγιοπρεπεῖς 
ἰδιότητας, οὕτως ἔχουσιν οἱ τελευταῖοι τὰς τῶν προτέρων, οὐ µὴν ὁµοίως, ἀλλ' ὑφειµένως. Οὐδὲν 
οὖν ὡς οἶµαι τὸ ἄτοπον, εἰ καὶ τὸν καθ' ἡµᾶς ἱεράρχην ἄγγελον ἡ θεολογία καλεῖ τὸν κατὰ δύναµιν 
οἰκείαν µετέχοντα τῆς τῶν ἀγγέλων ὑποφητικῆς ἰδιότητος καὶ πρὸς τὴν ἐκφαντορικὴν αὐτῶν 
ὁµοίωσιν ὡς ἐφικτὸν ἀνθρώποις ἀνατεινόµενον. 

3. Εὑρήσεις δὲ ὅτι καὶ θεοὺς ἡ θεολογία καλεῖ τάς τε οὐρανίας καὶ ὑπὲρ ἡµᾶς οὐσίας καὶ τοὺς παρ' 
ἡµῖν φιλοθεωτάτους καὶ ἱεροὺς ἄνδρας, καίτοι τῆς θεαρχικῆς κρυφιότητος ὑπερουσίως ἁπάντων 
ἐξῃρηµένης τε καὶ ὑπεριδρυµένης καὶ µηδενὸς αὐτῇ τῶν ὄντων ἐµφεροῦς ὀνοµάζεσθαι κυρίως καὶ 

ὁλικῶς δυναµένου. Πλὴν ὅσα τῶν νοερῶν τε καὶ λογικῶν πρὸς τὴν ἕνωσιν αὐτῆς ὅση δύναµις 
ὁλικῶς ἐπέστραπται καὶ πρὸς τὰς θείας αὐτῆς ἐλλάµψεις ὡς ἐφικτὸν ἀκαταλήκτως ἀνατείνεται, τῇ 
κατὰ δύναµιν, εἰ θέµις εἰπεῖν, θεοµιµησίᾳ καὶ τῆς θεϊκῆς ὁµωνυµίας ἠξίωται. 

 
ΚΕΦΑΛΑΙΟΝ ΙΓ΄ 

∆ιὰ τί ὑπὸ τῶν σεραφὶµ λέγεται καθαρθῆναι ὁ προφήτης ᾽Ησαίας 
 
1. Ἄγε δὴ καὶ τοῦτο κατὰ δύναµιν ἐπισκοπήσωµεν ὅτου ἕνεκα πρὸς ἕνα τῶν θεολόγων ὁ σεραφὶµ 

ἀποστέλλεσθαι λέγεται. Καὶ γὰρ ἀπορήσειέ τις ὅτι µὴ τῶν ὑφειµένων τις ἀγγέλων, ἀλλ' αὐτὸς ὁ ταῖς 
πρεσβυτάταις οὐσίαις ἐνάριθµος ἀποκαθαίρει τὸν ὑποφήτην. 

2. Τινὲς µὲν οὖν φασιν ὅτι κατὰ τὸν ἤδη προαποδοθέντα τῆς πάντων τῶν νοῶν κοινωνίας ὅρον 
οὐχ ἕνα τῶν περὶ Θεὸν πρωτίστων νοῶν ὀνοµάζει τὸ Λόγιον ἐπὶ τὴν τοῦ θεολόγου κάθαρσιν 
ἐληλυθέναι, τινὰ δὲ τῶν ἡµῖν ἐφεστηκότων ἀγγέλων ὡς ἱερουργὸν τῆς τοῦ προφήτου καθάρσεως τῇ 
τῶν σεραφὶµ ὁµωνυµίᾳ κληθῆναι διὰ τὴν πρηστήριον τῶν εἰρηµένων ἁµαρτιῶν ἀναίρεσιν καὶ τὴν 
τοῦ καθαρθέντος ἐπὶ τὴν θείαν ὑπακοὴν ἀναζωπύρησιν, καὶ τὸ Λόγιον ἕνα τῶν σεραφἵµ ἁπλῶς 
εἰρηκέναι φασὶν οὐ τῶν περὶ Θεὸν ἱδρυµένων, ἀλλὰ τῶν ἡµῖν ἐφεστηκυιῶν καθαρτικῶν δυνάµεων. 

3. Ἕτερος δὲ οὐ σφόδρα ἄτοπόν τινα παρέσχετό µοι τὴν ἀπολογίαν ὑπὲρ τῆς παρούσης 
ἐνστάσεως. Ἔφη γὰρ, ὅτι τὴν οἰκείαν καθαρτικὴν ἱερουργίαν ὁ µέγας ἐκεῖνος (ὅστις ποτὲ ἦν ὁ τὴν 
ὅρασιν διαπλάσας ἄγγελος εἰς τὸ µυῆσαι τὰ θεῖα τὸν θεολόγον) ἐπὶ Θεὸν καὶ µετὰ Θεὸν ἐπὶ τὴν 
πρωτουργὸν ἱεραρχίαν ἀνέθηκεν. Καὶ µήποτε ἆρα οὗτος ὁ λόγος ἀληθεύεται; Ἔλεγε γὰρ ὁ τοῦτο 
φήσας ὡς ἡ θεαρχικὴ δύναµις ἐπὶ πάντα φοιτῶσα χωρεῖ καὶ διὰ πάντων ἀσχέτως διήκει καὶ πᾶσιν 
αὖθίς ἐστιν ἀφανὴς οὐ µόνον ὡς πάντων ὑπερουσίως ἐξηρηµένη, ἀλλὰ καὶ ὡς κρυφίως ἐπὶ πάντα 
διεῖσα τὰς προνοητικὰς αὐτῆς ἐνεργείας. Ἀλλὰ µὴν καὶ πᾶσι τοῖς νοεροῖς ἀναλόγως ἐπιφαίνεται καὶ 
τὴν οἰκείαν φωτοδοσίαν ἐγχειρίζουσα ταῖς πρεσβυτάταις οὐσίαις δι' αὐτῶν ὡς πρώτων εἰς τὰς 
ὑποβεβηκυίας αὐτὴν εὐκόσµως διαδίδωσι κατὰ τὴν ἑκάστης διακοσµήσεως θεοπτικὴν συµµετρίαν. 
Ἢ ἵνα σαφέστερον εἴπω καὶ δι' οἰκείων παραδειγµάτων, εἰ καὶ ἀποδεόντων Θεοῦ τοῦ πάντων 

ἐξῃρηµένου, πλὴν ἡµῖν ἐµφανεστέρων· ἡ τῆς ἡλιακῆς ἀκτῖνος διάδοσις εἰς πρώτην ὕλην εὐδιαδότως 
χωρεῖ τὴν πασῶν διειδεστέραν καὶ δι' αὐτῆς ἐµφανέστερον ἀναλάµπει τὰς οἰκείας µαρµαρυγάς, 
προσβάλλουσα δὲ ταῖς παχυτέραις ὕλαις ἀµυδροτέραν ἔχει τὴν διαδοτικὴν ἐπιφάνειαν ἐκ τῆς τῶν 
φωτιζοµένων ὑλῶν πρὸς φωτοδοσίας διαπορθµευτικὴν ἕξιν ἀνεπιτηδειότητος καὶ κατὰ σµικρὸν ἐκ 
τούτου πρὸς τὸ τελείως σχεδὸν ἀδιάδοτον συστέλλεται. Πάλιν ἡ πυρὸς θερµότης µᾶλλον ἑαυτὴν 
διαδίδωσιν εἰς τὰ δεκτικώτερα καὶ πρὸς τὴν αὐτῆς ἀφοµοίωσιν εὔεικτα καὶ εὐάγωγα, πρὸς δὲ τὰς 
ἀντιτυπεῖς ἢ ἐναντίας οὐσίας ἢ οὐδὲν ἢ ἄµυδρόν τι τῆς ἐκπυρωτικῆς ἐνεργείας ἴχνος ἀναφαίνεται, 
Καὶ τὸ τούτου γε πλεῖον, ὅτι ταῖς µὴ συγγενέσι διὰ τῶν οἰκείως πρὸς αὐτὴν ἐχόντων προσβάλλει, 
πρῶτον εἰ τύχοι πυρώδη ποιοῦσα τὰ πρὸς ἐκπύρωσιν εὐαλλοίωτα, καὶ δι' αὐτῶν ἢ ὕδωρ ἢ ἕτερόν τι 
τῶν οὐκ εὐκόλως ἐκπυρουµένων ἀναλόγως θερµαίνουσα. Κατὰ τὸν αὐτὸν οὖν τῆς φυσικῆς εὐταξίας 
λόγον ὑπερφυῶς ἡ πάσης εὐκοσµίας ὁρατῆς καὶ ἀοράτου ταξιαρχία τὴν τῆς οἰκείας φωτοδοσίας 
λαµπρότητα πρωτοφανῶς ἐν πανολβίαις χύσεσι ταῖς ὑπερτάταις οὐσίαις ἀναφαίνει καὶ διὰ τούτων 
αἱ µετ᾽ αὐτὰς οὐσίαι τῆς θείας ἀκτῖνος µετέχουσιν. Αὗται γὰρ ἐπιγνοῦσαι πρῶται Θεὸν καὶ θείας 
ἀρετῆς ὑπερκειµένως ἐφιέµεναι καὶ πρωτουργοὶ γενέσθαι τῆς ὡς ἐφικτὸν θεοµιµήτου δυνάµεως καὶ 
ἐνεργείας ὴξίωνται καὶ τὰς µετ' αὐτὰς οὐσίας [αὐταὶ] πρὸς τὸ ἐφάµιλλον ὅση δύναµις ἀγαθοειδῶς 
ἀνατείνουσιν ἀφθόνως αὐταῖς µεταδιδοῦσαι τῆς εἰς αὐτὰς ἐπιφοιτησάσης αἴγλης, καὶ αὖθις ἐκεῖναι 
ταῖς ὑφειµέναις, καὶ καθ' ἑκάστην ἡ πρώτη τῆ µετ' αὐτὴν µεταδίδωσι τοῦ δωρουµένου καὶ εἰς πάσας 
ἀναλόγως προνοίᾳ διαφοιτῶντος θείου φωτός. 
Ἔστιν οὖν ἅπασι τοῖς φωτιζοµένοις ἀρχὴ τοῦ φωτίζεσθαι Θεὸς µὲν φύσει καὶ ὄντως κυρίως ὡς 

φωτὸς οὐσία καὶ αὐτοῦ τοῦ ειναι καὶ ὁρᾶν αἴτιος, θέσει δὲ καὶ θεοµιµήτως ἡ κατὰ µέρος 
ὑπερκειµένη τῆ µετ' αὐτὴν ἑκάστῃ τῷ τὰ θεῖα φῶτα δι' αὐτῆς εἰς ἐκείνην ἐποχετεύεσθαι. Τὴν οὐν 
ὑπερτάτην τῶν οὐρανίων νοῶν διακόσµησιν αἱ τῶν λοιπῶν ἁπάντων ἀγγέλων οὐσίαι κατὰ τὸ εἰκὸς 
µετὰ Θεὸν ἀρχὴν ἡγοῦνται πάσης ἱερᾶς θεογνωσίας τε καὶ θεοµιµησίας ὡς δι' ἐκείνων εἰς πάσας καὶ 
ἡµᾶς τῆς θεαρχικῆς ἐλλάµψεως διαδιδοµένης. ∆ιὸ καὶ πᾶσαν ἱερὰν καὶ θεοµίµητον ἐνέργειαν ἐπὶ 
Θεὸν µὲν ὡς αἴτιον ἀναφέρουσιν, ἐπὶ δὲ τοὺς πρώτους θεοειδεῖς νόας ὡς πρωτουργοὺς τῶν θείων 
καὶ διδασκάλους. Οὐκοῦν ἡ πρώτη τῶν ἁγίων ἀγγέλων διακόσµησις µᾶλλον ἁπασῶν ἔχει τὴν 
ἐµπύριον ἰδιότητα καὶ τὴν κεχυµένην τῆς θεαρχικῆς σοφίας µετάδοσιν καὶ τὸ γνωστικὸν τῆς 
ὑπερτάτης τῶν θείων ἐλλάµψεων ἐπιστήµης καὶ τὴν θρονίαν ἰδιότητα τὴν ἀναπεπταµένην θεοδοχίαν 

ἐµφαίνουσαν, αἱ δὲ τῶν ὑφειµένων οὐσιῶν διακοσµήσεις τῆς ἐµπυρίου, τῆς σοφῆς, τῆς γνωστικῆς, 
τῆς θεοδόχου δυνάµεως µετέχουσι µέν, ὑφειµένως δὲ καὶ πρὸς τὰς πρώτας ὁρῶσαι καὶ δι' αὐτῶν ὡς 
τοῦ θεοµιµήτου πρωτουργῶς ἠξιωµένων ἐπὶ τὸ τοῦ θεοειδοῦς ἐφικτὸν ἀναγόµεναι. Τὰς εἰρηµένας 
οὖν ἁγίας ἰδιότητας ὧν ἐν µετουσίᾳ διὰ τῶν πρώτων αἱ µετὰ αὐτὰς οὐσίαι γεγόνασιν, αὐταῖς 
ἐκείναις µετὰ Θεὸν ὡς ἱεράρχαις ἀνατιθέασιν. 

4. Ἔλεγεν οὖν ὁ ταῦτα φήσας τὴν µὲν ὅρασιν ἐκείνην ὑποδειχθῆναι τῷ θεολόγῳ δι' ἑνὸς τῶν 
ἐπιστατούντων ἡµῖν ἁγίων καὶ µακαρίων ἀγγέλων καὶ πρὸς τῆς φωτιστικῆς αὐτοῦ χειραγωγίας ἐπὶ 
τὴν ἱερὰν ἐκείνην θεωρίαν ἀναταθῆναι καθ' ἣν ἑώρα τὰς ὑπερτάτας οὐσίας, ὡς ἐν συµβόλοις εἰπεῖν, 
ὑπὸ Θεὸν καὶ µετὰ Θεοῦ καὶ περὶ Θεὸν ἱδρυµένας, καὶ τὴν ἁπάντων κοιὶ αὐτῶν ὑπεραῤῥήτως 
ἐξῃρηµένην ὑπεράρχιον ἀκρότητα ἐν µέσῳ τῶν ὑπερβεβηκυιῶν δυνάµεων ὑπεριδρυµένην. 
᾽Εµάνθανεν οὖν τοῖς ὁρωµένοις ὁ θεολόγος, ὅτι κατὰ πᾶσαν ὑπερούσιον ὑπεροχὴν ἀσυγκρίτως 
ὑπερίδρυτο τὸ θεῖον ἁπόισης ὁρατῆς καὶ ἀοράτου δυνάµεως καὶ µὴν ὅτι πάντων ἐστὶν ἐξῃρηµένον 
ὡς καθόλου µηδὲ ταῖς πρώταις τῶν ὄντων οὐσίαις ἐµφερές, προσέτι καὶ τὸ πάντων αὐτὸ καὶ ἀρχὴν 
καὶ αἰτίαν οὐσιοποιὸν εἶναι καὶ τῆς τῶν ὄντων ἀδιαλύτου µονῆς ἀναλλοίωτον ἵδρυσιν, ὑφ' ἧς καὶ 
τὸ εἶναι καὶ τὸ εὖ εἶναι καὶ αὐταῖς ταῖς ὑπερβεβηκυίαις ἐστὶ δυνάµεσιν. Εἶτα τὰς αὐτῶν τῶν 
ἁγιωτάτων σεραφὶµ ἐµυεῖτο θεοειδεῖς δυνάµεις, τῆς µὲν ἱερᾶς αὐτῶν ἐπωνυµίας τὸ ἐµπύριον 
σηµαινούσης, περὶ οὗ µικρὸν ὕστερον ἡµεῖς ἐροῦµεν, ὡς ἡµῖν ἐφικτὸν ὑφηγήσασθοιι τὰς ἐπὶ τὸ 
θεοειδὲς τῆς ἐµπυρίου δυνάµεως ἀναγωγάς, τῆς δὲ τῶν πτερῶν ἑξαπλῆς ἱεροπλαστίας τὴν ἐπὶ τὸ 
θεῖον ἐν πρώταις, ἐν µέσαις, ἐν τελευταίαις νοήσεσιν ἀπόλυτον καὶ ὑπερτάτην ἀνάτασιν. Ἀλλὰ καὶ 
τὸ ἀπειρόπουν αὐτῶν καὶ πολυπρόσωπον ὁρῶν ὁ ἱερὸς θεολόγος καὶ τὸ τοῖς πτεροῖς 
ἀποδιαστέλλεσθαι τὴν ὑπὸ τοὺς πόδας καὶ τὴν ὑπὲρ τὰ πρόσωπα θεωρίαν καὶ τὴν ἐν τοῖς µέσοις 
πτεροῖς ἀεικινησίαν πρὸς τὴν νοητὴν τῶν ὁρωµένων ἀνήγετο γνῶσιν, ἐκφαινοµένης αὐτῷ τῆς τῶν 
ὑπερτάτων νοῶν πολυπόρου καὶ πολυθεάµονος δυνάµεως καὶ τῆς ἱερᾶς αὐτῶν εὐλαβείας, ἣν 
ἔχουσιν ὑπερκοσµίως εἰς τὴν τῶν ὑψηλοτέρων καὶ βαθυτέρων αὐθάδη καὶ θρασεῖοιν καὶ ἀνέφικτον 
ἔρευναν, καὶ τῆς ἐν συµµετρίᾳ τῶν θεοµιµήτων ἐνεργειῶν ἀκαταλήκτου καὶ ὑψιπετοῦς ἀεικινησίας. 
Ἀλλὰ καὶ τὴν θεαρχικὴν ἐκείνην καὶ πολυτίµητον ὑµνῳδίαν ἐµυσταγωγεῖτο, τοῦ τυποῦντος τὴν 
ὅρασιν ἀγγέλου κατὰ δύναµιν τῷ θεολόγῳ µεταδιδόντος τῆς οἰκείας ἱερογνωσίας. ᾽Εδίδασκεν οὖν 
αὐτὸν καὶ τοῦτο, ὅτι κάθαρσίς ἐστι τοῖς ὁπωσοῦν καθαροῖς ἡ τῆς θεαρχικῆς διαυγείας [ἁγνότητος] 
ὡς ἐφικτὸν µετουσία. Αὕτη δὲ πρὸς αὐτῆς τῆς θεαρχίας ἐξῃρηµέναις αἰτίαις εἰς πάντας τοὺς ἱεροὺς 
νόας ὑπερουσίῳ κρυφιότητι τελετουργουµένη, ταῖς περὶ αὐτὴν ὡς ὑπερτάταις δυνάµεσιν 
ἐκφανεστέρα πώς ἐστι καὶ µᾶλλον ἑαυτὴν ἐκφαίνει καὶ διαδίδωσιν, ἐπὶ δὲ τῶν δευτέρων ἢ τῶν 
ἐσχάτων ἢ τῶν ἡµῶν νοερῶν δυνάµεων ὡς αὐτῆς ἑκάστη κατὰ τὸ θεοειδὲς διέστηκεν, οὕτω τὴν 
φανὴν αὐτῆς ἔλλαµψιν συνάγει πρὸς τὸ τῆς οἰκείας κρυφιότητος ἑνιαῖον ἄγνωστον. ᾽Ελλάµπει δὲ 
τοῖς καθ' ἕκαστον δευτέροις διὰ τῶν πρώτων καὶ, εἰ δεῖ συντόµως εἰπεῖν, πρώτως ἐκ τοῦ κρυφίου 
πρὸς τὸ ἐµφανὲς ἄγεται διὰ τῶν πρώτων δυνάµεων. 
Τοῦτο γοῦν ὁ θεολόγος ἐδιδάσκετο πρὸς τοῦ φωταγωγοῦντος αὐτὸν ἀγγέλου τὸ τὴν κάθαρσιν καὶ 

πάσας τὰς θεαρχικὰς  νεργείας διὰ τῶν πρώτων οὐσιῶν ἀναλαµπούσας εἰς πάσας τὰς λοιπὰς δια 
δίδοσθαι κατὰ τὴν ἑκάστης πρὸς τὰς θεουργικὰς µετουσίας ἀναλογίαν. ∆ιὸ καὶ τὴν ἐµπυρίως 
καθαρτικὴν ἰδιότητα τοῖς σεραφὶµ εἰκότως µετὰ Θεὸν ἀνατέθεικεν. Οὐδὲν οὖν ἄτοπον, εἰ καθαίρειν 
λέγεται τὸν θεολόγον ὁ σεραφίµ. Ὡς γὰρ ὁ Θεὸς καθαίρει πάντας τῷ πάσης καθόιρσεως εἶναι αἰτία, 
µᾶλλον δὲ (παραπλησίῳ γὰρ χρήσοµαι παραδείγµατι) καθάπερ ὁ καθ' ἡµᾶς ἱεράρχης διὰ τῶν αὐτοῦ 
λειτουργῶν ἢ ἱερέων καθαίρων ἢ φωτίζων αὐτὸς λέγεται καθαίρειν καὶ φωτίζειν, τῶν δι' αὐτοῦ 
καθιερωµένων τάξεων ἐπ᾽ αὐτὸν ἀνατιθεισῶν τὰς οἰκείας ἱερὰς ἐνεργείας, οὕτω καὶ τὴν οἰκείαν 
καθαρτικὴν ἐπιστήµην καὶ δύναµιν ὁ τὴν κάθαρσιν τοῦ Θεολόγου τελετουργῶν ἄγγελος ἐπὶ Θεὸν 
µὲν ὡς αἴτιον, ἐπὶ δὲ τὸν σεραφὶµ ὡς πρωτουργὸν ἱεράρχην ἀνατίθησιν, ὡς ἄν τις φαίη µετ᾽ 
εὐλαβείας ἀγγελικῆς, τὸν ὑπ' αὐτοῦ καθαιρόµενον ἐκδιδάσκων, ὅτι «τῆς εἰς σὲ πρὸς ἐµοῦ 
τελετουργουµένης καθάρσεως ἀρχὴ µέν ἐστιν ἐξηρηµένη καὶ οὐσία καὶ δηµιουργὸς καὶ αἴτιος ὁ καὶ 
τὰς πρώτας οὐσίας καὶ πρὸς τὸ εἶναι παραγαγὼν καὶ τῇ περὶ αὐτὸν ἱδρύσει συνέχων καὶ διατηρῶν 
ἀτρέπτους τε καὶ ἀµεταπτώτους καὶ αὐτὰς κινῶν ἐπὶ τὰς πρώτας τῶν οἰκείων προνοητικῶν 
ἐνεργειῶν µετουσίας (τοῦτο γὰρ ὁ ταῦτά µε διδάσκων ἔφη τὴν τοῦ Σεραφὶµ ἐµφαίνειν ἀποστολήν), 
ἱεράρχης δὲ καὶ µετὰ Θεὸν ἡγεµὼν ὁ τῶν πρωτίστων οὐσιῶν διάκοσµος, παρ' οὗ τὸ καθαίρειν ἐγὼ 
θεοειδῶς ὲµυήθην. Οὗτος οὖν ἐστιν ὁ δι' ἐµοῦ σε καθαίρων, δι' οὗ τὰς οἰκείας προνοητικὰς ἐνεργείας 
ἐκ τοῦ κρυφίου καὶ εἰς ἡµᾶς προήγαγεν ἡ πάσης αἰτία καὶ δηµιουργὸς καθάρσεως». 
Ταῦτα µὲν ἐκεῖνος ἐδίδασκέ µε, σοὶ δ' ἐγὼ µεταδίδωµι. Τῆς σῆς δ' ἂν εἴη νοερᾶς καὶ διακριτικῆς 

ἐπιστήµης ὴ θατέρᾳ τῶν εἰρηµένων αἰτιῶν ἀπολυθῆναι τῆς ἀπορίας καὶ ταύτην τιµῆσαι πρὸ τῆς 
ἑτέρας ὡς τὸ εἰκὸς καὶ εὔλογον καὶ ἴσως τὸ ἀληθὲς ἔχουσαν ἢ παρ' ἑαυτοῦ τι τοῦ ὄντως ἀληθοῦς 
συγγενέστερον ἐξευρεῖν, ἢ παρ' ἑτέρου µαθεῖν, Θεοῦ δηλαδὴ διδόντος ῥῆµα καὶ προξενούντων 
ἀγγέλων, καὶ τοῖς φιλαγγέλοις ἡµῖν ἀνακαλύψαι διαυγῆ µᾶλλον εἴπερ οἷόν τε εἴη καὶ ἐµοὶ µᾶλλον 
ἐραστὴν θεωρίαν. 

 
ΚΕΦΑΛΑΙΟΝ Ι∆΄ 

Τί σηµαίνει ὁ παραδεδοµένος ἀγγελικὸς ἀριθµός 
 
Καὶ τοῦτο δὲ ἄξιον, ὡς οἶµαι, νοερᾶς ἐπιστασίας, ὅτι τῶν Λογίων ἡ περὶ τῶν ἀγγέλων παράδοσις 

«χιλίας χιλιάδας» εἶναί φησι «καὶ µυριάδας µυρίας», τοὺς παρ' ἡµῖν ἀκροτάτους τῶν ἀριθµῶν εἰς 
ἑαυτοὺς ἐπανακυκλοῦσα καὶ πολλαπλασιάζουσα καὶ διὰ τούτων ἐναργῶς ἐµφαίνουσα τὰς ἡµῖν 
ἀναριθµήτους τῶν οὐρανίων οὐσιῶν διατάξεις. Πολλαὶ γάρ εἰσιν αἱ µακάριαι στρατιαὶ τῶν 
ὑπερκοσµίων νοῶν τὴν ἀσΘενῆ καὶ συνεσταλµένην ὑπερβεβηκυῖαι τῶν καθ' ἡµᾶς ὑλαίων ἀριθµῶν 
συµµετρίαν καὶ πρὸς µόνης γνωστικῶς ὁριζόµεναι τῆς κατ' αὐτὰς ὑπερκοσµίου καὶ οὐρανίας 
νοήσεως καὶ ἐπιστήµης τῆς πανολβίως αὐταῖς δωρουµένης ὑπὸ τῆς Θεαρχικῆς καὶ ἀπειρογνώστου 
σοφοποιίας τῆς πάντων ὁµοῦ τῶν ὄντων ὑπερουσίως οὔσης ἀρχῆς καὶ αἰτίας οὐσιοποιοῦ καὶ 
συνεκτικῆς δυνάµεως καὶ περιεκτικῆς ἀποπερατώσεως. 

 
ΚΕΦΑΛΑΙΟΝ ΙΕ΄ 

Τίνες αἱ µορφωτικαὶ τῶν ἀγγελικῶν δυνάµεων εἰκόνες, τί τὸ πυρῶδες, τί τὸ ἀνθρωποειδές, τίνες 
οἱ ὀφθαλµοί, τίνες αἱ ῥῖνες, τίνα τὰ ὦτα, τίνα τὰ στόµατα καὶ τὰ λοιπὰ τοῦ κεφαλαίου 

 
1. Φέρε δὴ λοιπὸν ἀναπαύοντες ἡµῶν, εἰ δοκεῖ, τὸ νοερὸν ὄµµα τῆς περὶ τὰς ἑνικὰς καὶ ὑψηλὸις 

θεωρίας ἀγγελοπρεποῦς συντονίας ἐπὶ τὸ διαιρετὸν καὶ πολυµερὲς πλάτος τῆς πολυειδοῦς τῶν 
ἀγγελικῶν µορφοποιὶῶν ποικιλίας καταβάντες, πάλιν ἀπ' αὐτῶν ὡς ἀπ' εἰκόνων ἐπὶ τὴν ἁπλότητα 
τῶν οὐρανίων νοῶν ἀναλυτικῶς ἀνακάµπτωµεν. Ἔστω δέ σοι προδιεγνωσµένον ὡς αἱ τῶν 
ἱεροτύπων εἰκόνων ἀνακαθάρσεις τὰς αὐτὰς ἔσθ' ὅτε τῶν οὐρανίων οὐσιῶν διακοσµήσεις 
ἱεραρχούσας ἐµφαίνουσι καὶ αὖθις ἱεραρχουµένας, καὶ τὰς ἐσχάτας ἱεραρχούσας ἱεραρχουµένας τε 
τὰς πρώτας καὶ τὰς αὐτὰς ὡς εἴρηται πρώτας τε καὶ µέσας καὶ τελευταίας ἐχούσας δυνάµεις, 
οὐδενὸς ἀτόπου λόγου παρεισαγοµένου κατὰ τὸν τοιόνδε τῶν ἀναπτύξεων τρόπον· εἰ µὲν γὰρ 
ἱεραρχεῖσθαί τινας ὑπὸ τῶν προτέρων ἐλέγοµεν, εἶτα τῶν αὐτῶν ἱεραρχούσας καὶ τὰς προτέρας 
αὖθις ἱεραρχούσας τῶν τελευταίων ἱεραρχεῖσθαι πρὸς αὐτῶν ἐκείνων τῶν ἱεραρχουµένων, ὄντως 
ἀτοπία τὸ πρᾶγµα καὶ συγχύσεως πολλῆς ἀνάµεστον εἰ δὲ τὰς αὐτὰς ἱεραρχεῖν τε καὶ ἶεραρχεῖσθαι 
λέγοµεν, οὐκέτι δὲ τῶν αὐτῶν ἢ πρὸς τῶν αὐτῶν, ἀλλ' αὐτὴν ἑκάστην ἱεραρχεῖσθαι µὲν ὑπὸ τῶν 
προτέρων, ἱεραρχεῖν δὲ τῶν τελευταίων, οὐκ ἀπεικότως ἄν τις φαίη τὰς ἐν τοῖς λογίοις 
ἱεροπλάστους µορφώσεις τὰς αὐτὰς ἔσθ' ὅτε δύνασθαι καὶ πρώταις καὶ µέσαις καὶ τελευταίαις 
δυνάµεσιν οἰκείως καὶ ἀληθῶς περιτεθῆναι, καὶ τὸ πρὸς τὸ ἄναντες οὖν ἐπιστρεπτικῶς ἀνατείνεσθαι 
καὶ τὸ περὶ ἑαυτὰς ἀῤῥεπῶς εἰλεῖσθαι τῶν οἰκείων οὔσας φρουρητικὰς δυνάµεων καὶ τὸ τῇ περὶ τὰ 
δεύτερα κοινωνικῆ προόδῳ τῆς προνοητικῆς αὐτὰς ἐν µεθέξει δυνάµεως εἶναι πάσαις ἀψευδῶς 
ἁρµόσει ταῖς οὐρανίαις οὐσίαις, εἰ καὶ ταῖς µὲν ὑπερκειµένως καὶ ὁλικῶς, ὡς πολλάκις εἴρηται, ταῖς 
δὲ µερικῶς καὶ ὑφειµένως. 

2. Ἀρκτέον δὲ τοῦ λόγου καὶ ζητητέον ἐν πρώτῃ τῶν τύπων ἀνακαθάρσει δι' ἣν αἰτίαν ἡ θεολογία 
σχεδὸν παρὰ πάσας εὑρίσκεται τιµῶσα τὴν ἐµπυριον ἱερογραφίαν. Εὑρήσεις γοῦν αὐτὴν οὐ µόνον 
τροχοὺς πυρώδεις διαπλάττουσαν, ἀλλὰ καὶ ζῷα πεπυρωµένα καὶ ἄνδρας ὡς πῦρ ἐξαστράπτοντας 
καὶ περὶ αὐτὰς τὰς οὐρανίας οὐσίας σωροὺς ἀνθράκων πυρὸς περιτιθεῖσαν καὶ ποταµοὺς ἀσχέτῳ 
ῥοίζῳ πυριφλεγέθοντας. Ἀλλὰ καὶ τοὺς θρόνους φησὶ πυρίους εἶναι καὶ αὐτοὺς δὲ τοὺς ὑπερτάτους 
σεραφὶµ ἐµπρηστὰς ὄντας ἐκ τῆς ἐπωνυµίας ἐµφαίνει καὶ τὴν πυρὸς ἰδιότητα καὶ ἐνέργειαν αὐτοῖς 
ἀπονέµει καὶ ὅλως ἄνω καὶ κάτω τὴν ἐµπύριον τιµᾷ ἐκκρίτως τυποπλαστίαν.  
Τὸ µὲν οὖν πυρῶδες ἐµφαίνειν οἴοµαι τὸ τῶν οὐρανίων νοῶν θεοειδέστατον. Οἱ γὰρ ἱεροὶ θεολόγοι 

τὴν ὑπερούσιον καὶ ἀµόρφωτον οὐσίαν ἐν πυρὶ πολλαχῇ διαγράφουσιν ὡς ἔχοντι πολλὰς τῆς 
θεαρχικῆς, εἰ θέµις εἰπεῖν, ἰδιότητος ὡς ἐν ὁρατοῖς εἰκόνας. Τὸ γὰρ αἰσθητὸν πῦρ ἔστι µὲν, ὡς εἰπεῖν, 
ἐν πᾶσι καὶ διὰ πάντων ἀµιγῶς φοιτᾷ καὶ ἐξῄρηται πάντων καὶ παµφαὲς ὂν ἅµα καὶ ὡς κρύφιον, 
ἄγνωστον αὐτὸ καθ' αὑτὸ µὴ προκειµένης ὕλης εἰς ἣν ἀναφαίνοι τὴν οἰκείαν ἐνέργειαν, ἄσχετόν τε 

καὶ ἀθεώρητον, αὐτοκρατητικὸν ἁπάντων καὶ τὰ ἐν οἷς ἂν ἐγγένηται πρὸς τὴν οἰκείαν ἐνέργειαν 
ἀλλοιωτικόν, µεταδοτικὸν ἑαυτοῦ πᾶσι τοῖς ὁπωσοῦν πλησιάζουσιν, ἀνοινεωτικὸν τῇ ζωπύρῳ 
θερµότητι, φωτιστικὸν ταῖς ἀπερικαλύπτοις ἐλλάµψεσιν, ἀκράτητον, ἀµιγές, διακριτικόν, 
ἀναλλοίωτον, ἀνωφόρον, ὀξύπορον, ὑψηλὸν οὐδεµιᾶς ἀνεχόµενον ὑποπεζίας ὑφέσεως, ἀεικίνητον, 
ταὐτοκίνητον, κινητικὸν ἑτέρων, περιληπτικόν, ἀπερίληπτον, ἀπροσδεὲς ἑτέρου, λανθανόντως 
αὐξητικὸν ἑαυτοῦ καὶ πρὸς τὰς ὑποδεχοµένας ὕλας ἐκφαῖνον τὴν ἑαυτοῦ µεγαλειότητα, 
δραστήριον, δυνατόν, ἅπασι παρὸν ἀοράτως, ἀµελούµενον οὐκ εἶναι δοκοῦν, τῆ τρίψει δὲ καθάπερ 
τινὶ ζητήσει συµφυῶς καὶ οἰκείως ἐξαίφνης ἀναφαινόµενον καὶ αὖθις ἀκαταλήπτως ἀφιπτάµενον, 
ἀµείωτον ἐν πάσαις ταῖς πανολβίαις ἑαυτοῦ µεταδόσεσι. Καὶ πολλὰς ἄν τις εὕροι τοῦ πυρὸς 
ἰδιότητας οἰκείας ὡς ἐν αἰσθητοῖς εἰκόνας θεαρχικῆς ἐνεργείας. Τοῦτο γοῦν εἰδότες οἱ θεόσοφοι τὰς 
οὐρανίας οὐσίας ἐκ πυρὸς διαπλάττουσιν, ἐµφαίνοντες αὐτῶν τὸ θεοειδὲς καὶ ὡς ἐφικτὸν 
θεοµίµητον. 

3. Ἀλλὰ καὶ ἀνθρωποµόρφους αὐτοὺς ἀναγράφουσι διὰ τὸ νοερὸν καὶ τὸ πρὸς τὸ ἄναντες ἔχειν 
τὰς ὀπτικὰς δυνάµεις καὶ τὸ τοῦ σχήµατος εὐθὺ καὶ ὄρθιον καὶ τὸ κατὰ φύσιν ἀρχικὸν καὶ 
ἡγεµονικὸν καὶ τὸ κατ' αἴσθησιν µὲν ἐλάχιστον ὡς πρὸς τὰς λοιπὰς τῶν ἀλόγων ζῴων δυνάµεις, 
κρατητικὸν δὲ πάντων τῆ τοῦ νοῦ κατὰ περιουσίαν δυνάµει καὶ τῇ κατὰ λογικὴν ἐπιστήµην 
ἐπικρατείᾳ καὶ κατὰ τὸ φύσει τῆς ψυχῆς ἀδούλωτον καὶ ἀκράτητον. 
Ἔστι δὲ καὶ καθ' ἕκαστον ὡς οἶµαι τῆς σωµατικῆς ἡµῶν πολυµερείας εἰκόνας ἐναρµονίους 

ἐξευρεῖν τῶν οὐρανίων δυνάµεων φάσκοντας τὰς µὲν ὀπτικὸις ἐµφαίνειν δυνάµεις τὴν πρὸς τὰ θεῖα 
φῶτα διειδεστάτην ἀνάνευσιν καὶ αὖθις τὴν ἁπαλὴν καὶ ὑγρὰν καὶ οὐκ ἀντίτυπον, ἀλλ' ὀξυκίνητον 
καὶ καθαρὰν καὶ ἀναπεπταµένην ἀπαθῶς ὑποδοχὴν τῶν θεαρχικῶν ἐλλάµψεων,  
τὰς δὲ τῶν ὀσφραντῶν διακριτικὰς δυνάµεις τὸ τῆς ὑπὲρ νοῦν εὐώδους διαδόσεως ὡς ἐφικτὸν 

ἀντιληπτικὸν καὶ τῶν µὴ τοιούτων ἐν ἐπιστήµῃ διακριτικὸν καὶ ὁλικῶς ἀποφευκτικόν,  
τὰς δὲ τῶν ὤτων δυνάµεις τὸ µετοχικὸν καὶ γνωστικῶς ὑποδεκτικὸν τῆς θεαρχικῆς επιπνοίας,  
τὰς δὲ γευστικὰς τὴν τῶν νοητῶν τροφῶν ἀποπλήρωσιν καὶ τὸ τῶν θείων καὶ τροφίµων ὀχετῶν 

ὑποδεκτικόν,  
τὰς ἁπτικὰς δὲ τὸ τοῦ προσφυοῦς ἢ τοῦ βλάπτοντος ἐν ἐπιστήµη διαγνωστικόν,  
τὰ βλέφαρα δὲ καὶ τὰς ὀφρύας τὸ τῶν θεοπτικῶν νοήσεων φρουρητικόν,  
τὴν ἡβῶσαν δὲ καὶ νεανικὴν ἡλικίαν τὸ τῆς ἐπακµαζούσης ἀεὶ ζωτικῆς δυνάµεως, 
τοὺς ὀδόντας δὲ τὸ διαιρετικὸν, τῆς ἐνδιδοµένης τροφίµου τελειότητος (ἑκάστη γὰρ οὐσία νοερα 

τὴν δωρουµένην αὐτῇ πρὸς τῆς θειοτέρας ἑνοειδῆ νόησιν προνοητικῇ δυνάµει διαιρεῖ καὶ πληθεύει 
πρὸς τὴν τῆς καταδεεστέρας ἀναγωγικὴν ἀναλογίαν), 
τοὺς ὤµους δὲ καὶ τὰς ὠλένας καὶ αὖθις τὰς χεῖρας τὸ ποιητικὸν καὶ ἐνεργητικὸν καὶ δραστήριον, 
τὴν δ' αὖ καρδίαν σύµβολον εἶναι τῆς θεοειδοῦς ζωῆς τῆς τὴν οἰκείαν ζωτικὴν δύναµιν αγαθοειδῶς 

εἰς τὰ προνοούµενα διασπειρούσης,  
τὰ στέρνα δὲ αὖθις ἐµφαίνειν τὸ ἀδάµαστον καὶ τὸ φρουρητικὸν ὡς ἐπὶ τῆς ὑποκειµένης καρδίας 

τῆς ζωοποιοῦ διαδόσεως, 
τὰ δὲ νῶτα τὸ συνεκτικὸν τῶν ζωογόνων ἁπασῶν δυνάµεων,  
τοὺς πόδας δὲ τὸ κινητικὸν καὶ ὀξὺ καὶ ἐντρεχὲς τῆς ἐπὶ τὰ θεῖα πορευτικῆς ἀεικινησίας. ∆ιὸ καὶ 

ὑποπτέρους ἡ θεολογία τοὺς τῶν ἁγίων νοῶν ἐσχηµάτισε πόδας. Τὸ γὰρ πτερὸν ἐµφαίνει τὴν 
ἀναγωγικὴν ὀξύτητα καὶ τὸ οὐράνιον καὶ τὸ πρὸς τὸ ἄναντες ὁδοποιητικὸν καὶ τὸ παντὸς 
χαµαιζήλου διὰ τὸ ἀνώφορον ἐξῃρηµένον, ἡ δὲ τῶν πτερῶν ἐλαφρία τὸ κατὰ µηδὲν πρόσγειον, ἀλλ᾽ 
ὅλον ἀµιγῶς καὶ ἀβαρῶς ἐπὶ τὸ ὑψηλὸν ἀναγόµενον, 
τὸ δὲ γυµνὸν καἵ ἀνυπόδετον τὸ ἄφετον καὶ εὔλυτον καὶ ἄσχετον καὶ καθαρεῦον τῆς τῶν ἐκτὸς 

προσθήκης καὶ τὸ πρὸς τὴν ἁπλότητα τὴν θείαν ὡς ἐφικτὸν ἀφοµοιωτικόν. 
4. Ἀλλ' ἐπειδὴ αὖθις ἡ ἁπλῆ καὶ «πολυποίκιλος σοφία» καὶ τοὺς ἀσκεπεῖς ἀµφιέννυσι καὶ σκεύη 

τινὰ δίδωσι περιφέρειν αὐτοῖς, φέρε καὶ τὰ τῶν οὐρανίων νοῶν ἱερὰ περιβλήµατα καὶ ὄργανα κοιτὰ 
τὸ ἡµῖν δυνατὸν ἀναπτύξωµεν. 
Τὴν µὲν γὰρ φανὴν ἐσθῆτα καὶ τὴν πυρώδη σηµαίνειν οἴοµαι τὸ θεοειδὲς κατὰ τὴν πυρὸς εἰκόνα 

καὶ τὸ φωτιστικὸν διὰ τὰς ἐν οὐρανῷ λήξεις, ὅπου τὸ φῶς, καὶ τὸ καθόλου νοητῶς ἐλλάµπον ἢ 
νοερῶς ἐλλαµπόµενον, τὴν δὲ ἱερατικὴν τὸ πρὸς τὰ θεῖα καὶ µυστικὰ θεάµατα προσαγωγικὸν καὶ τὸ 
τῆς ὅλης ζωῆς ἀφιερωµένον, 
τὰς δὲ ζώνας τὸ τῶν γονίµων αὐτῶν δυνάµεων φρουρητικὸν καὶ τὸ τὴν συναγωγὸν αὐτῶν ἕξιν εἰς 

αὐτὴν ἑνιαίως συνεστράφθαι καὶ κύκλῳ µετ' εὐκοσµίας τῇ ἀµεταπτώτῳ ταὐτότητι περὶ ἑαυτὴν 

συνελίσσεσθαι,  
5. τὰς δὲ αὖ ῥάβδους τὸ βασιλικὸν καὶ ἡγεµονικὸν καὶ εὐθείᾳ τα πάντα περαῖνον,  
τὰ δὲ δόρατα καὶ τοὺς πελέκεις τὸ τῶν, ἀνοµοίων διαιρετικὸν καὶ τὸ τῶν διακριτικῶν δυνάµεων 

ὀξὺ καὶ ενεργὲς καὶ δραστήριον, 
τὰ δὲ γεωµετρικὰ καὶ τεκτονικὰ σκεύη τὸ θεµελιωτικὸν καὶ οἰκοδοµητικὸν καὶ τελειωτικὸν καὶ 

ὅσα ἄλλα τῆς ἀναγωγοῦ καὶ ἐπιστρεπτικῆς ἐστι τῶν δευτέρων προνοίας. 
Ἔστι δὲ ὅτε καὶ τῶν εἰς ἡµᾶς θεοκρισιῶν ἐστι σύµβολα τὰ πλαττόµενα τῶν ἁγίων ἀγγέλων 

ὄργανα, τῶν µὲν δηλούντων ἐπανορθωτικὴν παιδείαν ἢ τιµωρὸν δικαιοσύνην, τῶν δὲ περιστάσεως 
ἐλευθερίαν, ἢ παιδείας τέλος, ἢ προτέρας εὐπαθείας ἐπανάληψιν, ἢ προσθήκην ἑτέρων δωρεῶν, 
µικρῶν ἢ µεγάλων, αἰσθητῶν ἢ νοητῶν· καὶ ὅλως οὐκ ἂν ἀπορήσειεν ὁ διορατικὸς νοῦς οἰκείως 
ἁρµόσαι τοῖς ἀφανέσι τὰ φαινόµενα. 

6. Τὸ δὲ καὶ ἀνέµους αὐτοὺς ὀνοµάζεσθαι τὴν ὀξεῖαν αὐτῶν ἐµφαίνει καὶ ἐπὶ πάντα σχεδὸν 
ἀχρόνως διήκουσαν πτῆσιν καὶ τὴν ἄνωθεν ἐπὶ τὰ κάτω καὶ αὖθις ἐκ τῶν κάτω πρὸς τὸ ἄναντες 
διαπορθµευτικὴν κίνησιν τὴν ἀνατείνουσαν µὲν τὰ δεύτερα πρὸς τὸ ὑπέρτερον ὕψος, κινοῦσαν δὲ 
τὰ πρῶτα πρὸς κοινωνικὴν καὶ προνοητικὴν τῶν ὑφειµένων πρόοδον. Εἴποι δ' ἄν τις τὴν τοῦ ἀερίου 
πνεύµατος ἀνεµιαίαν ἐπωνυµίαν καὶ τὸ θεοειδὲς τῶν οὐρανίων νόων ἐµφαίνειν. Ἔχει γὰρ καὶ τοῦτο 
θεαρχικῆς ἐνεργείας εἰκόνα καὶ τύπον (ὡς ἐν τῇ «Συµβολικῇ θεολογίᾳ» κατὰ τὴν τετράστοιχον 
ἀνακάθαρσιν ἡµῖν διὰ πλειόνων ἀποδέδεικται), κατὰ τὸ τῆς φύσεως κινητικὸν καὶ ζωογόνον καὶ 
τὴν ὀξεῖαν καὶ ἀκράτητον χώρησιν καὶ τὴν ἄγνωστον ἡµῖν καὶ ἀόρατον κρυφιότητα τῶν κινητικῶν 
ἀρχῶν καὶ ἀποπερατώσεων. «Οὐ γὰρ οἶδας» φησὶ «πόθεν ἔρχεται καὶ ποῦ ὑπάγει». 
Ἀλλὰ καὶ νεφέλης αὐτοῖς ἰδέαν ἡ θεολογία περιπλάττει, σηµαίνουσα διὰ τούτου τοὺς ἱεροὺς νόας 

τοῦ µὲν κρυφίου φωτὸς ὑπερκοσµίως ἀποπληρουµένους, τὴν πρωτοφανῆ δε φωτοφάνειαν 
ἀνεκποµπεύτως εἰσδεχοµένους καὶ ταύτην ἀφθόνως εἰς τὰ δεύτερα δευτεροφανῶς καὶ ἀναλόγως 
διαπορθµεύοντας καὶ µὴν ὅτι τὸ γόνιµον αὐτοῖς καὶ ζωοποιὸν καὶ αὐξητικὸν καὶ τελειωτικὸν 
ἐνυπάρχει κατὰ τὴν νοητὴν ὀµβροτοκίαν τὴν τὸν ἐκδόχιον κόλπον πιαλέοις ὑετοῖς ἐπὶ ζωτικὰς 
ὠδῖνας ἐκκαλουµένην. 

7. Εἰ δὲ καὶ χαλκοῦ καὶ ἠλέκτρου καὶ λίθων πολυχρωµάτων εἶδος ἡ θεολογία ταῖς οὐρανίαις 
οὐσίαις περιτίθησι, τὸ µὲν ἤλεκτρον ὡς χρυσοειδὲς ἅµα καὶ ἀργυροειδὲς ἐµφαίνει τὴν ἄσηπτον ὡς ἐν 
χρυσῷ καὶ ἀδάποινον καὶ ἀµείωτον καὶ ἄχραντον διαύγειαν καὶ τὴν φανὴν ὡς ἐν ἀργύρῳ καὶ 
φωτοειδῆ καὶ οὐρανίαν αἴγλην, 
τῷ δὲ χαλκῷ κατὰ τοὺς ἀποδοθέντας λόγους ἢ τὸ πυρῶδες, ἢ τὸ χρυσοειδὲς ἀπονεµητέον, 
τὰς δὲ τῶν λίθων πολυχρωµάτους ἰδέας ἐµφαίνειν οἰητέον ἢ ὡς λευκὰς τὸ φωτοειδές, ἢ ὡς ἐρυθρὰς 

τὸ πυρῶδες, ἢ ὡς ξανθὰς τὸ χρυσοειδὲς, ἢ ὡς χλοερὰς τὸ νεανικὸν καὶ ἀκµαῖον, καὶ καθ' ἕκαστον 
εἶδος εὑρήσεις ἀναγωγικὴν τῶν τυπωτικῶν εἰκόνων ἀνακάθαρσιν. 
Ἀλλ' ἐπειδὴ ταῦτοι κατὰ δύναµιν ἡµῖν ἀρκούντως εἰρῆσθαι νοµίζω, µετιτέον ἐπὶ τὴν ἱερὰν 

ἀνάπτυξιν τῆς τῶν οὐρανίων νοῶν ἱεροτύπου θηροµορφίας. 
8. Καὶ τὴν µὲν λέοντος µορφὴν ἐµφαίνειν οἰητέον τὸ ἡγεµονικὸν καὶ ῥωµαλέον καὶ ἀδάµαστον καὶ 

τὸ πρὸς τὴν κρυφιότητα τῆς ἀφθέγµονος θεαρχίας ὅση δύναµις ἀφοµοιωτικὸν τῆ τῶν νοερῶν ἰχνῶν 
περικαλύψει καὶ τῇ µυστικῶς ἀνεκποµπεύτῳ περιστολῇ τῆς κατὰ θείαν ἔλλαµψιν ἐπ' αὐτὴν 
ἀνατατικῆς πορείας, 
τὴν δὲ τοῦ βοὸς τὸ ἰσχυρὸν καὶ ἀκµαῖον καὶ τοὺς νοεροὺς αὔλακας ἀνευρῦνον εἰς ὑποδοχὴν τῶν 

οὐρανίων κοιὶ γονιµοποιῶν ὄµβρων, καὶ τὰ κέρατα τὸ φρουρητικὸν καὶ ἀκράτητον, 
τὴν δὲ τοῦ ἀετοῦ τὸ βασιλικὸν καὶ ὑψίφορον καὶ ταχυπετὲς καὶ τὸ πρὸς τὴν δυναµοποιὸν τροφὴν 

ὀξὺ καὶ νῆφον καὶ ἐντρεχὲς καὶ εὐµήχανον καὶ τὸ πρὸς τὴν ἄφθονον καὶ πολύφωτον ἀκτῖνα τῆς 
θεαρχικῆς ἡλιοβολίας ἐν ταῖς τῶν ὀπτικῶν δυνάµεων εὐρώστοις ἀνατάσεσιν ἀνεµποδίστως κατ' 
εὐθὺ καὶ ἀκλινῶς θεωρητικὸν, 
τὴν δὲ τῶν ἵππων τὸ εὐπειθὲς καὶ εὐήνιον, καὶ λευκῶν µὲν ὄντων τὸ λαµπρὸν καὶ ὡς µάλιστα τοῦ 

θείου φωτὸς συγγενές, κυανῶν δὲ ὄντων τὸ κρύφιον, ἐρυθρῶν δὲ τὸ πυρῶδες καὶ δραστήριον, 
συµµίκτων δὲ πρὸς λευκοῦ καὶ µέλανος τὸ τῆ διαπορθµευτικῆ δυνάµει τῶν ἄκρων συνδετικὸν καὶ 
τὰ πρῶτα τοῖς δευτέροις καὶ τὰ δεύτερα τοῖς πρώτοις ἐπιστρεπτικῶς ἢ προνοητικῶς συνάπτον. 
Ἀλλ' εἰ µὴ τῆς τοῦ λόγου κατεστοχαζόµεθα συµµετρίας, καὶ τὰς κατὰ µέρος τῶν εἰρηµένων ζῴων 

ἰδιότητας καὶ πάσας τὰς σωµατικὰς αὐτῶν διαπλάσεις ἐφηρµόσαµεν ἂν οὐκ ἀπεικότως ταῖς 
οὐρανίαις δυνάµεσι κατὰ τὰς ἀνοµοίους ὁµοιότητας, τὸ µὲν θυµοειδὲς αὐτῶν εἰς τὴν νοερὰν 
ἀνδρείαν ἧς ἐστιν ἔσχατον ὁ θυµὸς ἀπήχηµα, τὴν δὲ αὖ ἐπιθυµίαν εἰς τὸν θεῖον ἔρωτα, καὶ 

συλλήβδην εἰπεῖν πάσας τὰς τῶν ἀλόγων ζῴων αἰσθήσεις τε καὶ πολυµερείας εἰς τὰς ἀϋλους τῶν 
οὐρανίων οὐσιῶν νοήσεις, καὶ ἑνοειδεῖς δυνάµεις ἀνάγοντες. Ἀρκεῖ δὲ τοῖς ἐχέφροσιν οὐ ταῦτα 
µόνον, ἀλλὰ καὶ µιᾶς ἀπεµφαινούσης εἰκόνος ἀνακάθαρσις εἰς τὴν τῶν παραπλησίων ὁµοιότροπον 
διασάφησιν. 

9. ᾽Επισκεπτέον δὲ καὶ τὸ ποταµοὺς εἰρῆσθαι καὶ τροχοὺς καὶ ἅρµατα συνηµµένα ταῖς οὐρανίαις 
οὐσίαις. 
Οἱ µὲν γὰρ ἐµπύριοι ποταµοὶ σηµαίνουσι τοὺς θεαρχικοὺς ὀχετοὺς ἄφθονον αὐταῖς καὶ 

ἀνέκλειπτον ἐπίῤῥοιαν χορηγοῦντας καὶ ζωοποιοῦ θρεπτικοὺς γονιµότητος, τὰ δὲ ἅρµατα τὴν 
συζευτικὴν τῶν ὁµοταγῶν κοινωνίαν, οἱ δὲ τροχοὶ πτερωτοὶ µὲν ὄντες, ἐπὶ δὲ τὰ πρόσθεν 
ἀνεπιστρόφως καὶ ἀκλινῶς πορευόµενοι, τὴν κατ᾽ εὐθεῖαν καὶ ὄρθιον ὁδὸν τῆς πορευτικῆς αὐτῶν 
ἐνεργείας δύναµιν, ἐπὶ τὸν αὐτὸν ἀκλινῆ καὶ ἰθύτοµον οἶµον ἁπάσης αὐτῶν τῆς νοερᾶς τροχιᾶς 
ὑπερκοσµίως ἰθυνοµένης. 
Ἔστι δὲ καὶ κατ' ἄλλην ἀναγωγὴν ἀνακαθᾶραι τὴν τῶν νοερῶν τροχῶν εἰκονογραφίαν. 

Ἔπεκλήθη γὰρ αὐτοῖς ὥς φησιν ὁ θεολόγος Γελγέλ· ἐµφαίνει δὲ τοῦτο καθ' ἑβραίκὴν φωνὴν 
ἀνακυλισµοὺς καὶ ἀνακαλύψεις. Οἱ γὰρ ἐµπύριοι καὶ θεοειδεῖς τροχοὶ τοὺς µὲν ἀνακυλισµοὺς 
ἔχουσι τῇ περὶ τὸ ταὐτὸν ἀγαθὸν ἀειδινήτῳ κινήσει, τὰς ἀνακαλύψεις δὲ τῇ τῶν κρυφίων 
ἐκφαντορίᾳ καὶ τῇ τῶν περιπεζίων ἀναγωγῇ καὶ τῇ τῶν ὑψηλῶν ἐλλάµψεων εἰς τὰ ὑφειµένα 
καταγωγικῇ διαπορθµεύσει. 
Λοιπὸς ἡµῖν εἰς διασάφησιν ὁ περὶ τῆς χαρᾶς τῶν οὐρανίων διακοσµήσεων λόγος. Καὶ γὰρ ἄδεκτοι 

παντελῶς εἰσι τῆς καθ' ἡµᾶς ἐµπαθοῦς ἡδονῆς, συγχαίρειν δὲ Θεῷ λέγονται τῇ τῶν ἀπολωλότων 
εὑρέσει κατὰ τὴν θεοειδῆ ῥᾳστώνην καὶ τὴν ἐπὶ τῇ προνοίᾳ καὶ σωτηρίᾳ τῶν ἐπὶ Θεὸν 
ἐπιστρεφοµένων ἀγαθοειδῆ καὶ ἄφθονον εὐφροσύνην καὶ τὴν εὐπάθειαν ἐκείνην τὴν ἄῤῥητον ἧς ἐν 
µεθέξει πολλάκις γεγόνασι καὶ ἄνδρες ἱεροὶ κατὰ τὰς θεουργοὺς τῶν θείων ἐλλάµψεων ἐπιφοιτήσεις. 
Τοσαῦτά µοι περὶ τῶν ἱερῶν ἀναπλάσεων εἰρήσθω, τῆς µὲν ἀκριβοῦς αὐτῶν ἐκφαντορίας 

ἀπολειπόµενα, συντελοῦντα δὲ ὡς οἶµαι πρὸς τὸ µὴ ταπεινῶς ἡµᾶς ἐναποµεῖναι ταῖς τυπωτικαῖς 
φαντασίαις. 
Εἰ δὲ καὶ τοῦτο φαίῃς ὡς οὐ πάντων ἑξῆς τῶν ἀγγελικῶν ἐν τοῖς Λογίοις δυναµεων ἢ ενεργειῶν ἢ 

εἰκόνων ἐποιησάµεθα µνήµην, ἀποκρινούµεθα τἀληθὲς, ὅτι τῶν µὲν τὴν ὑπερκόσµιον ἐπιστήµην 
ἠγνοήσαµεν καὶ µᾶλλον ἐπ' αὐτοῖς ἡµεῖς ἑτέρου τοῦ φωταγωγοῦντος δεόµεθα, τὰ δὲ ὡς τοῖς 
εἰρηµένοις ὁµοδύναµα παραλελοίπαµεν τῆς τε συµµετρίας τοῦ λόγου προνενοηκότες καὶ τὴν ὑπὲρ 
ἡµᾶς κρυφιότητα σιγῇ τιµήσαντες. 

 
 
 


